
Ҫак кӗнекене автор хӑйӗн 60 ҫулхи юбилейне халаллать. 
Унта вӑл -  тӑван тӑрӑхӗ -  Еншик Чуллӑ ялӗпе унӑн хастар 
ҫыннисем ҫинчен каласа парать.

1. Ум сӑмах

Тӑван савнӑ ялӑм -  Еншик Чуллӑ -  акӑ, хальхинче те 
тарават йышӑнчӗ мана. Кашнинчех ҫапла-ха. Ҫыннисем 
вара пӗри тепринчен ырӑ, кӑмӑллӑ та сӑпай кунта. 
Паллакансене курсан, чун-чӗре татах та хӗпӗртет, сиксе 
тухасла тапать. Мӗншӗн тетӗр-и? Мӗншӗн тесен ку 
тӑрӑхпа манӑн пӗтӗм пурнӑҫ ҫыхӑннӑ. Ҫак енре эпӗ ҫӗр 
ҫине килнӗ, атте-анне пулӑшнипе утма хӑнӑхнӑ, шкул 
ҫулне такӑрлама пуҫӑнсан, пӗрремӗш учительница - хамӑр 
ялти Тамара Трифоновна Ефремова ҫине тӑнипе 
саспаллисене паллама пуҫланӑ, шутлама-ҫырма вӗреннӗ, 
тус-тантӑшсемпе вунӑ ҫул пӗрле пулнӑ хыҫҫӑн аслӑ пӗлӳ 
илме талпӑннӑ. Ҫарта чухне те тӑван ял пуҫран тухман. 
Икӗ ҫултан вара унӑн ытамне каллех лекрӗм. Ял сиплӗ 
сывлӑшпа пархатар кӳнипех хама килӗшекен ӗҫ тупрӑм. 
Хӗрӗх ҫул хушши ҫыравҫӑ сукмакне такӑрларӑм. Ҫапах ҫак 
тапхӑрта та хама пурнӑҫ сӑпкинче сиктернӗ яла, унӑн 
сиплӗ те уҫӑ сывлӑшне манӑҫа кӑлармарӑм. Пушӑ вӑхӑт 
тупӑнсанах унта ҫитме васкарӑм.

Ачаран выляса ӳснӗ Йӳҫ ҫырми, Чулпуҫ, Сӗвек ту, Мӑн 
Хӑртнӑ хӑйсем патне йыхравлаҫҫӗ те, вӗсенче тӑтӑшрах 
пулма тӑрӑшатӑп. Кашнинче ҫитмессерен капӑртарах та 
илемлӗрех туйӑнаҫҫӗ вӗсем. Ял варринчи Йӳҫ ҫырминче 
пӗчӗк чухне хӗл кунӗсенче йӗлме йӗлтӗр йӗрри 
хывӑнмасӑр пӗр кун та иртмен темелле. Эх, савӑнаттӑмӑр 
ҫырмара ҫуна-йӗлтӗрпе ярӑнса. Йӗлтӗрӗсем хальхи евӗр 
пӗртте чаплисем пулман. Вӗсене шӑллӑмпа иксӗмӗре 
валли атте ятарласа вӗри мунчара авса туса панӑччӗ. 
Уроксем хыҫҫӑн ярӑнса уҫӑлма 30-40 ачаран пӗртте сахал 
тухман. «Ваҫли пӗви» (ҫав ятлӑ ҫын кил-ҫурчӗ ҫывӑхӗнче

пулнӑран пӗвене ҫапла ят хунӑччӗ) ҫинче хоккейла 
вылянӑран таврана каҫ сӗмӗ ҫапнине те сисместтӗмӗр. 
Командӑсем ҫине пайланса выляттӑмӑр. Инҫех те мар 
тепӗр ҫырма -  Чулпуҫ. Хӑй вӑхӑтӗнче кунта чул 
кӑларнӑран ҫапла ят панӑ теҫҫӗ ваттисем. Вӑрӑма 
тӑсӑлать вӑл. Сип-симӗс курӑк ешеретчӗ. Сивӗ те сиплӗ 
тата тӑп-тӑрӑ шывлӑ ҫӑлкуҫ та пурччӗ. Кӳршӗ ачисемпе 
ӗне ҫитерсе ҫӳреттӗмӗр унта. Выльӑх ҫӑвар тулли курӑк 
ҫинӗ хушӑра вӑйӑсем выляттӑмӑр. Савӑк пулнах ҫав пире. 
Аяларах -  Сӗвек ту ҫырми. Тарӑнскер. Ун ҫывӑхӗнче 
тӑван «Прогресс» колхоз епле пысӑк сад чӗртнӗччӗ. 
Ҫывӑхрах хӑяр-помидор ҫитӗнтеретчӗҫ. Вӗсене, улма- 
ҫырлана ӗҫ кунӗпе те валеҫетчӗҫ. Ача чухне Мӑн Ҫавал 
юхан шывӗн улӑхне купӑста шӑварма та, утӑ пуҫтарса 
типӗтме те сахал мар ҫӳренӗ. Ял ҫумӗнчи вӑрманти Мӑн 
Хӑртнӑ уҫланкинче те час -  часах пулатӑп. Чӑн та, 
уҫланкӑ теме йывӑртарах-ха ку чухне ӑна: хурӑн-чӑрӑш 
самаях ҫӳле ҫӗкленнӗ. Унччен те, халӗ те кӑмпа тавраш 
нумай ку вӑрманта.

Тӑван ялти аслӑ ӑру ҫыннисемпе курнӑҫса калаҫма 
кӑмӑллатӑп. Вӗсене те ял пуласлӑхӗпе унӑн шӑпи 
канӑҫсӑрлантарать. «Ҫамрӑксене ялта пурӑнма майсем 
туса парасчӗ, ӗҫпе тивӗҫтересчӗ», - теҫҫӗ «шур 
сухалсем». 2014 ҫултан урам тата ял уявӗсене ирттерме 
тытӑнчӗҫ тӑван тӑрӑхра. Ҫакӑн пуҫаруҫисене тем пекех 
тав. Ял уявӗсенче кӗрлеттерсе савӑнмалли пурах 
ентешӗмсен.

Ял урамӗсемпе те утма кӑмӑллатӑп. Ҫӗнӗ ҫурт куҫ умне 
лексен, савӑнатӑп. Апла пулсан, ик ҫӗр ытла киллӗ (тата 
140-шӗпе дача евӗр усӑ кураҫҫӗ) ял пурӑнать-ха. Унӑн 
малашлӑхӗ ҫук мар. Пилӗк ҫӗр ытла ҫын ӗҫлет тата

пурӑнать ку ялта. Ҫак пысӑках мар калӑпӑшлӑ кӗнекене те 
шӑпах тӑван ялпа унӑн ҫыннисене халаллатӑп. Еншик 
Чуллӑн ӗмӗрӗ вӑрӑм пултӑр, хастарӗсенче ырӑ ӗҫ патне 
ӑнтӑлас кӑмӑл-туйӑм иксӗлми шывлӑ ҫӑлкуҫ евӗр тапса 
тӑтӑр! Пурӑн, Еншик Чуллӑ, пурӑн. Малашлӑх пур санӑн.

2. Ял -  йыш вӗсене вӑрҫаран кӗтсе илеймен

1. Еншик Чуллӑ ялӗнчен

Абрамов Федор Абрамович, 1905 ҫ. ҫ.. Рядовой. 1941 
ҫулта хыпарсӑр ҫухалнӑ.

Александров Тимофей Александрович, 1920 ҫ.ҫ..
Рядовой. 1945ҫулта хыпарсӑр ҫухалнӑ.

Анисимов Василий Анисимович, 1908 ҫ. ҫ.. Рядовой.
1942 ҫулта хыпарсӑр ҫухалнӑ.

Арсентьев Ананий Арсентьевич, 1900 ҫ. ҫ.. Рядовой.
1943 ҫулхи августӑн 27-мӗшӗнчи ҫапӑҫура вилнӗ. Орел 
облаҫӗнчи Шаблыкински районӗнчи Лобки ялӗнчи тӑванла 
масарта пытарнӑ.

Арсентьев Варфоломей Арсентьевич, 1920 ҫ. ҫ.. 
Рядовой. 1941 ҫулхи сентябрьте Гродно облаҫӗнче 
хыпарсӑр ҫухалнӑ.

Архипов Петр Архипович, 1923 ҫ. ҫ.. Рядовой. 1942 ҫулхи 
декабрьте хыпарсӑр ҫухалнӑ.

Афанасьев Михаил Афанасьевич, 1908 ҫ. ҫ.. Сурансене 
пула 1942 ҫулхи март уйӑхӗнче вилнӗ. Чулхула (Горький) 
облаҫӗнчи Выкса хулинче пытарнӑ.

Афанасьев Николай Афанасьевич, 1915 ҫ. ҫ.. Рядовой.
1944 ҫулхи октябрьте хыпарсӑр ҫухалнӑ.



Васильев Алексей Васильевич, 1905 ҫ. ҫ.. Рядовой. 1942 
ҫулхи июньте хыпарсӑр ҫухалнӑ.

Васильев Андрей Васильевич, 1924 ҫ. ҫ.. Ҫара 
Шупашкар хула ҫар комиссариачӗ урлӑ кайнӑ. Рядовой.
1943 ҫулхи августӑн 21-мӗшӗнчи ҫапӑҫура вилнӗ. Сумы 
облаҫӗнчи Ахтырски районӗнчи «Комсомолец» совхоз 
территорийӗнче пытарнӑ.

Васильев Борис Васильевич, 1919 ҫ. ҫ.. Рядовой. Гродно 
облаҫӗнчи Гродно хули ҫывӑхӗнче 1941 ҫулхи декабрьте 
хыпарсӑр ҫухалнӑ.

Гаврилов Алексей Гаврилович, 1911 ҫ. ҫ.. Рядовой. 1945 
ҫулта ҫапӑҫура вилнӗ. Ӑҫта пытарни паллӑ мар.

Гаврилов Владимир Гаврилович, 1922 ҫ. ҫ.ҫ. Ҫара Ҫӗрпӳ 
районӗнчи ҫар комиссариачӗ урлӑ кайнӑ. Рядовой. Сумы 
облаҫӗнчи ҫапӑҫура 1943 ҫулхи сентябрӗн 12-мӗшӗнче 
вилнӗ. Ӑҫта пытарни туллин паллӑ мар.

Гаврилов Дмитрий Гаврилович, 1908 ҫ. ҫ.. Рядовой. 
Донецк облаҫӗнчи Донецк хули ҫывӑхӗнче 1943 ҫулта 
хыпарсӑр ҫухалнӑ.

Георгиев Иван Георгиевич, 1902 ҫ. ҫ.. Рядовой. 1943 
ҫулта хыпарсӑр ҫухалнӑ.

Григорьев Александр Григорьевич, 1910 ҫ. ҫ.. Рядовой.
1944 ҫулхи ноябрьте хыпарсӑр ҫухалнӑ.

Григорьев Василий Григорьевич, 1912 ҫ. ҫ.. Рядовой. 
1943 ҫулхи апрельте хыпарсӑр ҫухалнӑ.

Григорьев Федор Григорьевич, 1917 ҫ. ҫ.. Гварди аслӑ 
сержант. 1945 ҫулхи мартӑн 23-мӗшӗнче вилнӗ. Яново 
хулинче (Польша) пытарнӑ.

Гурьев Григорий Гурьевич, 1899 ҫ. ҫ.. Рядовой. 1945 
ҫулхи март уйӑхӗнче хыпарсӑр ҫухалнӑ.



Дмитриев Иван Дмитриевич, 1919 ҫ. ҫ.. Ҫара Владимир 
хула ҫар комиссариачӗ урлӑ кайнӑ. Рядовой. 1943 ҫулхи 
февралӗн 17-мӗшӗнчи ҫапӑҫура вилнӗ. Ленинград 
облаҫӗнчи Волхов районӗнчи Гантовая Липка ялӗнче 
пытарнӑ.

Дмитриев Михей Дмитриевич, 1919 ҫ. ҫ.. Рядовой. 1941 
ҫулта Литвара хыпарсӑр ҫухалнӑ.

Егоров Дмитрий Егорович, 1914 ҫ. ҫ.. Рядовой. 1943 
ҫулхи февралӗн 17-мӗшӗнчи ҫапӑҫура вилнӗ. Ленинград 
облаҫӗнчи Волхов районӗнчи Гантовая Липка ялӗнче 
пытарнӑ.

Ермолаев Егор Ермолаевич, 1908 ҫ. ҫ.. Рядовой. 1942 
ҫулта хыпарсӑр ҫухалнӑ.

Зиновьев Александр Зиновьевич, 1910 ҫ. ҫ.. Рядовой. 
1942 ҫулхи ноябрӗн 25-мӗшӗнчи ҫапӑҫура вилнӗ. Новгород 
облаҫӗнчи Демянски районӗнчи кӳлӗ ҫывӑхӗнче пытарнӑ.

Зиновьев Трофим Зиновьевич, 1917 ҫ. ҫ.. Рядовой. 
Гродно облаҫӗнче 1941 ҫулта хыпарсӑр ҫухалнӑ.

Иванов Афанасий Иванович, 1908 ҫ. ҫ.. Рядовой. 1943 
ҫулхи мартӑн 19-мӗшӗнчи ҫапӑҫура вилнӗ. Ленинград 
облаҫӗнчи Гатчино районӗнчи Старая Мыза ялӗнче 
пытарнӑ.

Иванов Петр Иванович, 1914 ҫ. ҫ.. Рядовой. Курск 
облаҫӗнчи Курск хули ҫывӑхӗнчи ҫапӑҫура 1943 ҫулхи 
февральте вилнӗ. Ӑҫта пытарни туллин паллӑ мар.

Иванов Петр Иванович, 1903 ҫ. ҫ.. Ефрейтор. 1944 ҫулхи 
мартӑн 23-мӗшӗнчи ҫапӑҫура вилнӗ. Эстонири Кяреконна 
ялӗнче пытарнӑ.

Иванов Семен Иванович, 1908 ҫ. ҫ.. Рядовой. 1943 ҫулхи 
февралӗн 3-мӗшӗнче хыпарсӑр ҫухалнӑ.



Иванов Филипп Иванович,1911 ҫ. ҫ.. Рядовой. 1942 ҫулта 
хыпарсӑр ҫухалнӑ.

Иванов Филипп Иванович, 1919 ҫ. ҫ.. Рядовой. 1941 
ҫулта хыпарсӑр ҫухалнӑ.

Ильин Феоктист Ильич, 1900 ҫ. ҫ.. Ҫара Шупашкар хула 
ҫар комиссариачӗ урлӑ кайнӑ. Рядовой. Ростов облаҫӗнчи 
Дон ҫинчи Ростов хули ҫывӑхӗнчи ҫапӑҫура вилнӗ. Ӑҫта 
пытарни туллин паллӑ мар.

Крнстантинов Петр Константинович, 1923 ҫ. ҫ.. Рядовой. 
1945 ҫулхи ҫапӑҫура вилнӗ. Будапешт хули (Венгри) 
ҫывӑхӗнче пытарнӑ.

Лаврентьев Григорий Лаврентьевич, 1916 ҫ. ҫ.. Рядовой. 
1943 ҫулхи ноябрьте хыпарсӑр ҫухалнӑ.

Леонидов Антон Леонидович, 1919 ҫ. ҫ.. Рядовой. 1943 
ҫулхи август уйӑхӗнчи ҫапӑҫура вилнӗ. Волгоград 
облаҫӗнчи Сталинград (Волгоград) хулинче пытарнӑ.

Леонидов Иван Леонидович, 1919 ҫ. ҫ.. Рядовой. 
Сурансене пула 1943 ҫулхи январӗн 6-мӗшӗнче вилнӗ. 
Новгород облаҫӗнчи Старорусски районӗнчи Сущево 
ялӗнче пытарнӑ.

Леонидов Михаил Леонидович, 1919 ҫ. ҫ.. Рядовой. 1941 
ҫулхи ноябрьте хыпарсӑр ҫухалнӑ.

Лукин Яков Лукич, 1905 ҫ. ҫ.. Лейтенант. 1941 ҫулхи 
октябрьте хыпарсӑр ҫухалнӑ.

Максимов Аверкий Максимович, 1902 ҫ. ҫ.. Рядовой. 
Сурансене пула 1941 ҫулхи декабрӗн 1-мӗшӗнче ППГ-25- 
ре вилнӗ. Тверь (Калинин) облаҫӗнчи Нелидовски 
районӗнчи Ново-Богданово ялӗнче пытарнӑ.

Максимов Михаил Максимович, 1910 ҫ. ҫ.. Рядовой. 1942 
ҫулхи сентябрьти ҫапӑҫура вилнӗ. Ленинград облаҫӗнчи 
Всеволожски районӗнче пытарнӑ.

Матвеев Емельян Матвеевич, 1917 ҫ. ҫ.. Ҫара Горький 
хула ҫар комиссариачӗ урлӑ илнӗ. Рядовой. Мускав 
облаҫӗнче 1941 ҫулхи декабрьте хыпарсӑр ҫухалнӑ.

Михайлов Константин Михайлович, 1923 ҫ. ҫ.. Рядовой. 
1943 ҫулхи мартӑн 7-мӗшӗнчи ҫапӑҫура вилнӗ. Калуга 
облаҫӗнчи Жиздрински районӗнчи Крестьянская Гора 
ялӗнче пытарнӑ, унтан вил тӑприне Ослинка ялне куҫарнӑ.

Михайлов Никифор Михайлович, 1908 ҫ. ҫ.. Рядовой. 
1943 ҫулхи февральте хыпарсӑр ҫухалнӑ.

Михайлов Николай Михайлович, 1923 ҫ. ҫ.. Ҫара Ҫӗрпӳ 
районӗн ҫар комиссариачӗ урлӑ кайнӑ. Рядовой. 1942 
ҫулхи декабрӗн 13-мӗшӗнче хыпарсӑр ҫухалнӑ.

Нестеров Федор Нестерович, 1908 ҫ. ҫ.. Рядовой. 1943 
ҫулхи май уйӑхӗнче хыпарсӑр ҫухалнӑ.

Никифоров Герасим Никифорович, 1918 ҫ. ҫ.. Рядовой. 
1943 ҫулхи мартӑн 18-мӗшӗнчи ҫапӑҫура вилнӗ. Новгород 
облаҫӗнчи Старорусски районӗнчи Жуково салинче 
пытарнӑ, унтан вил тӑприне Ефремово ялне куҫарнӑ. 

Никифоров Григорий Никифорович, 1922 ҫ. ҫ.. Рядовой.
1941 ҫулхи октябрьте хыпарсӑр ҫухалнӑ.

Никифоров Иван Никифорович, 1908 ҫ. ҫ.. Рядовой.
1942 ҫулхи октябрӗн 2-мӗшӗнчи ҫапӑҫура вилнӗ. 
Ленинград облаҫӗнчи Невская Дубровка ялӗнче пытарнӑ.

Никифоров Петр Никифорович, 1910 ҫ. ҫ.. Рядовой. 
Сурансене пула 1942 ҫулхи ноябрӗн 17-мӗшӗнче вилнӗ. 
Мускав хулинче пытарнӑ.

Николаев Ананий Арсентьевич, 1901 ҫ. ҫ.. Рядовой. 1942 
ҫулхи октябрьте хыпарсӑр ҫухалнӑ.

Николаев Антон Николаевич, 1908 ҫ. ҫ.. Рядовой. 1943 
ҫулхи августра хыпарсӑр ҫухалнӑ.



Николаев Гурий Николаевич, 1910 ҫ. ҫ.. Аслӑ сержант. 
Ленинград хули ҫывӑхӗнче 1942 ҫулхи октябрьте хыпарсӑр 
ҫухалнӑ.

Николаев Евграф Николаевич, 1922 ҫ. ҫ.. Матрос. 
Севастополь хули ҫывӑхӗнче 1942 ҫулхи июлӗн 3-мӗшӗнче 
хыпарсӑр ҫухалнӑ.

Николаев Роман Николаевич, 1916 ҫ. ҫ.. Рядовой. 1941 
ҫулта хыпарсӑр ҫухалнӑ.

Николаев Федор Николаевич, 1908 ҫ. ҫ.. Рядовой. 1942 
ҫулхи ноябрьте хыпарсӑр ҫухалнӑ.

Осипов Константин Осипович, 1895 ҫ. ҫ.. Рядовой. 1944 
ҫулхи августра хыпарсӑр ҫухалнӑ.

Павлов Семен Павлович, 1902 ҫ. ҫ.. Рядовой. Сурансене 
пула 1942 ҫулхи августӑн 27-мӗшӗнче ЭГ-3887-ре вилнӗ. 
Пушкӑрт Республикинчи Ӗпхӳ хулин Сергеевски масарӗнче 
пытарнӑ.

Сергеев Николай Сергеевич, 1904 ҫ. ҫ.. Рядовой. 1945 
ҫулхи март уйӑхӗнче хыпарсӑр ҫухалнӑ.

Сильвестров Федор Сильвестрович, 1908 ҫ. ҫ.. Рядовой. 
1943 ҫулхи августра хыпарсӑр ҫухалнӑ.

Степанов Филипп Степанович, 1902 ҫ. ҫ.. Рядовой. 
Сурансене пула 1943 ҫулхи майӑн 8-мӗшӗнче ОМСБ-218- 
та вилнӗ. Смоленск облаҫӗнчи Ярцевски районӗнчи 
Лопаткино ялӗнче пытарнӑ.

Тимофеев Егор Тимофеевич, 1905 ҫ. ҫ.. Ҫара 
Сӗнтӗрвӑрри районӗн ҫар комиссариачӗ урлӑ кайнӑ. 
Капитан. Сурансене пула 1944 ҫулхи мартӑн 4-мӗшӗнче 
вилнӗ. Псков облаҫӗнчи Пустошкински районӗнчи Неведро 
ялӗнче пытарнӑ.

Тимофеев Федор Тимофеевич, 1914 ҫ. ҫ.. Рядовой. 1943 
ҫулта хыпарсӑр ҫухалнӑ.

Трофимов Иван Трофимович, 1900 ҫ. ҫ.. Рядовой. 
Сурансене пула 1942 ҫулхи июлӗн 23-мӗшӗнче 2-мӗш №- 
лӗ лазаретра вилнӗ. Смоленск облаҫӗнчи Вязьма хулинче 
пытарнӑ.

Федоров Алексей Федорович, 1908 ҫ. ҫ.. Рядовой. 1942 
ҫулхи мартӑн 6-мӗшӗнчи ҫапӑҫура вилнӗ. Смоленск 
облаҫӗнчи Березки ялӗнче пытарнӑ.

Федоров Павел Федорович, 1904 ҫ. ҫ.. Рядовой. 1943 
ҫулта Курск хули ҫывӑхӗнчи ҫапӑҫура вилнӗ. Ӑҫта пытарни 
туллин паллӑ мар.

2. Аслӑ Чуллӑ ялӗнчен

Абрамов Николай Лукич, 1922 ҫ. ҫ.. Рядовой. 1943 ҫулхи 
июлӗн 26-мӗшӗнчи ҫапӑҫура вилнӗ. Ленинград облаҫӗнчи 
Гатчино районӗнчи Колодези ялӗнче пытарнӑ.

Александров Афанасий Александрович, 1904 ҫ. ҫ.. 
Рядовой. 1941 ҫулхи октябрьте хыпарсӑр ҫухалнӑ.

Андреев Михаил Андреевич, 1913 ҫ. ҫ.. Сержант. 1941 
ҫулхи сентябрьте хыпарсӑр ҫухалнӑ.

Андреев Николай Андреевич, 1911 ҫ. ҫ.. Рядовой. 1942 
ҫулхи мартӑн 19-мӗшӗнче хыпарсӑр ҫухалнӑ.

Андриянов Александр Андриянович, 1905 ҫ. ҫ.. Рядовой. 
1943 ҫулхи декабрӗн 5-мӗшӗнчи ҫапӑҫура вилнӗ. Новгород 
облаҫӗнчи Парфински районӗнчи М. Дубровицы ялӗнче 
пытарнӑ, унтан вил тӑприне Новая Деревня ялне куҫарнӑ.

Андриянов Алексей Андриянович, 1905 ҫ. ҫ.. Рядовой. 
1943 ҫулта хыпарсӑр ҫухалнӑ.

Андриянов Иван Андриянович, 1916 ҫ. ҫ.. Рядовой. 1941 
ҫулта хыпарсӑр ҫухалнӑ.



Андриянов Максим Андриянович, 1912 ҫ. ҫ.. Рядовой.
1941 ҫулхи августӑн 5-мӗшӗнче хыпарсӑр ҫухалнӑ.

Антонов Тимофей Антонович, 1912 ҫ. ҫ.. Рядовой. 1945
ҫулта хыпарсӑр ҫухалнӑ.

Афанасьев Игнатий Афанасьевич, 1907 ҫ. ҫ.. Рядовой.
1942 ҫулхи августӑн 20-мӗшӗнчи ҫапӑҫура вилнӗ. Мускав 
облаҫӗнчи Метяново ялӗнче пытарнӑ.

Афанасьев Федот Афанасьевич, 1915 ҫ. ҫ.. Аслӑ 
сержант. 1945 ҫулхи мартӑн 28-мӗшӗнчи ҫапӑҫура вилнӗ. 
Гданьск (Данциг) хулинче (Польша) пытарнӑ.

Батраков Петр Родионович, 1898 ҫ. ҫ.. Рядовой. 1942 
ҫулхи июньте хыпарсӑр ҫухалнӑ.

Ванифатьев Яков Ванифатьевич, 1905 ҫ. ҫ.. Рядовой.
1943 ҫулхи сентябрӗн 13-мӗшӗнчи ҫапӑҫура вилнӗ. 
Смоленск облаҫӗнчи Духовщински районӗнчи Отря ялӗнчи 
тӑванла масарта пытарнӑ.

Васильев Алексей Васильевич, 1921 ҫ. ҫ.. Рядовой. 1941 
ҫулхи июльте хыпарсӑр ҫухалнӑ.

Васильев Федор Васильевич, 1898 ҫ. ҫ.. Сержант. 
Смоленск облаҫӗнче 1943 ҫулхи май уйӑхӗнчи ҫапӑҫура 
вилнӗ. Ӑҫта пытарни туллин паллӑ мар.

Гаврилов Федосий Гаврилович, 1918 ҫ. ҫ.. Сержант. 1941 
ҫулхи сентябрьте Гродно облаҫӗнче ҫухалнӑ.

Григорьев Василий Григорьевич, 1907 ҫ. ҫ.. Сержант. 
Смоленск облаҫӗнче 1942 ҫулхи май уйӑхӗнче вилнӗ. Ӑҫта 
пытарни туллин паллӑ мар.

Григорьев Николай Григорьевич, 1919 ҫ. ҫ.. Аслӑ 
сержант. 1941 ҫулхи ноябрьте Гродно хули ҫывӑхӗнче 
хыпарсӑр ҫухалнӑ.

Данилов Матвей Данилович, 1905 ҫ. ҫ.. Рядовой. 1945 
ҫулхи март уйӑхӗнче хыпарсӑр ҫухалнӑ.

Егоров Андрей Егорович, 1916 ҫ. ҫ.. Сержант. 1942 ҫулхи 
мартӑн 17-мӗшӗнче Смоленск облаҫӗнчи ҫапӑҫура вилнӗ. 
Ӑҫта пытарни туллин паллӑ мар.

Егоров Иван Егорович, 1911 ҫ. ҫ.. Рядовой. 1941 ҫулхи 
декабрьте хыпарсӑр ҫухалнӑ.

Емельянов Алексей Емельянович, 1916 ҫ. ҫ.. Рядовой.
1942 ҫулхи августӑн 15-мӗшӗнче Боярниково ялӗ патӗнче 
хыпарсӑр ҫухалнӑ. Хӑш облаҫри паллӑ мар.

Емельянов Игнатий Емельянович, 1906 ҫ. ҫ.. Рядовой. 
Сурансене пула 1943 ҫулхи сентябрӗн 21-мӗшӗнче вилнӗ. 
Смоленск облаҫӗнчи Духовщински районӗнчи Клепики 
ялӗнче пытарнӑ.

Емельянов Платон Емельянович, 1914 ҫ. ҫ.. Гварди 
лейтенант. 1945 ҫулхи апрелӗн 15-мӗшӗнче хыпарсӑр 
ҫухалнӑ.

Емельянов Роман Емельянович, 1916 ҫ. ҫ.. Кӗҫӗн 
сержант. Сурансене пула 1942 ҫулхи февралӗн 22- 
мӗшӗнче вилнӗ. Ленинград облаҫӗнчи Ломоносов хули 
ҫывӑхӗнчи Красная Слобода ялӗнче пытарнӑ.

Ермолаев Иван Ермолаевич, 1908 ҫ. ҫ.. Рядовой. 1942 
ҫулта хыпарсӑр ҫухалнӑ.

Ермолаев Илья Ермолаевич, 1914 ҫ. ҫ.. Рядовой. 1941 
ҫулхи сентябрьте хыпарсӑр ҫухалнӑ.

Ефимов Николай Ефимович, 1914 ҫ. ҫ.. Рядовой. 1945 
ҫулта хыпарсӑр ҫухалнӑ.

Ефремов Василий Ефремович, 1924 ҫ. ҫ.. Старшина.
1943 ҫулта хыпарсӑр ҫухалнӑ.

Захаров Андрей Захарович, 1904 ҫ. ҫ.. Рядовой. 1943 
ҫулхи октябрьте хыпарсӑр ҫухалнӑ.

Иванов Александр Григорьевич, 1913 ҫ. ҫ.. Ҫара Канаш 
районӗн ҫар комиссариачӗ урлӑ кайнӑ. Сержант. 1942 
ҫулхи декабрьте хыпарсӑр ҫухалнӑ.

Иванов Василий Иванович, 1908 ҫ. ҫ.. Рядовой. 1943 
ҫулхи сентябрьте хыпарсӑр ҫухалнӑ.

Иванов Иван Иванович, 1925 ҫ. ҫ.. Рядовой. 1944 ҫулхи 
июлӗн 23-мӗшӗнче Литвари ҫапӑҫура вилнӗ. Ӑҫта пытарни 
туллин паллӑ мар.

Иванов Николай Иванович, 1900 ҫ. ҫ.. Рядовой. 1943 
ҫулхи январӗн 21-мӗшӗнчи ҫапӑҫура вилнӗ. Волгоград 
(Сталинград) облаҫӗнчи Городищенски районӗнчи 
Песковатка салинче пытарнӑ.

Иванов Петр Иванович, 1911 ҫ. ҫ.. Ҫара Ҫӗрпӳ районӗн 
ҫар комиссариачӗ урлӑ кайнӑ. Рядовой. 1941 ҫулта 
хыпарсӑр ҫухалнӑ.

Игнатьев Ӑлександр Игнатьевич, 1908 ҫ. ҫ.. Сержант. 
1942 ҫулхи октябрӗн 9-мӗшӗнче хыпарсӑр ҫухалнӑ.

Игнатьев Никандр Игнатьевич, 1908 ҫ. ҫ.. Сержант. Ҫар 
ҫыннисене тыткӑна илнӗ нимӗҫсен лагерӗнче 1943 ҫулхи 
февралӗн 2-мӗшӗнче вилнӗ. Минск хули ҫывӑхӗнче 
пытарнӑ.

Ильин Николай Ильич, 1920 ҫ. ҫ.. Кӗҫӗн сержант. 1944 
ҫулхи апрелӗн 10-мӗшӗнчи ҫапӑҫура вилнӗ. Витебск 
облаҫӗнчи Лиозненски районӗнчи Добрино ялӗнче 
пытарнӑ, унтан вил тӑприне Крынки ялне куҫарнӑ.

Краснов Василий Ӑндреевич, 1912 ҫ. ҫ.. Рядовой. 1943 
ҫулхи ноябрӗн 17-мӗшӗнчи ҫапӑҫура вилнӗ. Витебск 
облаҫӗнчи Дубровенски районӗнчи Петрики ялӗнче 
пытарнӑ.

Лазарев Петр Лазаревич, 1921 ҫ. ҫ.. Рядовой. 1943 ҫулхи 
сентябрьте хыпарсӑр ҫухалнӑ.

Леонтьев Федот Леонтьевич, 1917 ҫ. ҫ.. Рядовой. 1942 
ҫулхи март уйӑхӗнче хыпарсӑр ҫухалнӑ.

Лукьянов Георгий Лукьянович, 1903 ҫ. ҫ.. Сержант. 1942 
ҫулхи октябрь уйӑхӗнче хыпарсӑр ҫухалнӑ.

Лукьянов Митрофан Лукьянович, 1898 ҫ. ҫ.. 1941 ҫулхи 
сентябрӗн 9-мӗшӗнче Мурманск облаҫӗнчи Кольски 
районӗнче хыпарсӑр ҫухалнӑ.

Макаров Евграф Макарович, 1908 ҫ. ҫ.. Рядовой. 1943 
ҫулта хыпарсӑр ҫухалнӑ.

Марков Григорий Маркович, 1908 ҫ. ҫ.. Рядовой. 1943 
ҫулхи октябрӗн 11-мӗшӗнчи ҫапӑҫура вилнӗ. Киев 
облаҫӗнчи Вышгородски районӗнчи Козаровичи салинче 
пытарнӑ.

Михайлов Александр Михайлович, 1904 ҫ. ҫ.. Рядовой.
1942 ҫулхи декабрьте хыпарсӑр ҫухалнӑ.

Михайлов Григорий Михайлович, 1925 ҫ. ҫ.. Ҫара 
Шупашкар хула ҫар комиссариачӗ урлӑ кайнӑ. Рядовой.
1943 ҫулхи июньте хыпарсӑр ҫухалнӑ.

Никитин Гаврил Никитич, 1903 ҫ. ҫ.. Рядовой. 1942 ҫулхи 
сентябрьте хыпарсӑр ҫухалнӑ.

Никитин Павел Никитич, 1915 ҫ. ҫ.. Рядовой. 1942 ҫулхи 
майӑн 8-мӗшӗнчи ҫапӑҫура вилнӗ. Новгород облаҫӗнчи 
Старорусски районӗнчи Сычево ялӗнче пытарнӑ.

Никитин Семен Никитич, 1921 ҫ. ҫ.. Рядовой. 1941 ҫулхи 
декабрьте хыпарсӑр ҫухалнӑ.

Осипов Николай Осипович, 1924 ҫ. ҫ.. Рядовой. 
Сурансене пула 1942 ҫулхи ноябрӗн 11-мӗшӗнче ЭГ-2309- 
та вилнӗ. Вологда облаҫӗнчи Молочное поселокӗнче 
пытарнӑ.

Осипов Петр Осипович, 1910 ҫ. ҫ.. Рядовой. 1941 ҫулхи 
октябрьте хыпарсӑр ҫухалнӑ.

Павлов Алексей Павлович, 1906 ҫ. ҫ.. Рядовой. 1942 
ҫулхи августӑн 22-мӗшӗнче Орел облаҫӗнчи ҫапӑҫура 
вилнӗ. Ӑҫта пытарни туллин паллӑ мар.

Павлов Афанасий Павлович, 1924 ҫ. ҫ.. Лейтенант. 1944 
ҫулхи февралӗн 2-мӗшӗнчи ҫапӑҫура вилнӗ. Витебск 
облаҫӗнчи Витебск районӗнчи Волково ялӗнче пытарнӑ.

Павлов Константин Павлович, 1924 ҫ. ҫ.. Рядовой. 1943 
ҫулхи февралӗн 21-мӗшӗнчи ҫапӑҫура вилнӗ. Ленинград 
облаҫӗнчи Колпино хулинче пытарнӑ.

Петров Владимир Петрович, 1924 ҫ. ҫ.. Сержант. 1943 
ҫулхи май уйӑхӗнче хыпарсӑр ҫухалнӑ.

Петров Геннадий Петрович, 1925 ҫ. ҫ.. Ҫара Ҫӗрпӳ 
районӗн ҫар комиссариачӗ урлӑ кайнӑ. Рядовой. 1945 
ҫулта хыпарсӑр ҫухалнӑ.

Семенов Никита Семенович, 1924 ҫ. ҫ.. Рядовой. 1942 
ҫулхи майӑн 1-мӗшӗнче хыпарсӑр ҫухалнӑ.

Семенов Петр Семенович, 1914 ҫ. ҫ.. Рядовой. 1942 
ҫулхи декабрӗн 20-мӗшӗнчи ҫапӑҫура вилнӗ. Ӑҫта 
пытарни паллӑ мар.

Сергеев Роман Сергеевич, 1903 ҫ. ҫ.. Лейтенант. 1942 
ҫулта хыпарсӑр ҫухалнӑ.

Слабов Алексей Андреевич, 1902 ҫ. ҫ.. Рядовой. 1942 
ҫулхи декабрьте хыпарсӑр ҫухалнӑ.

Слабов Иван Андреевич, 1907 ҫ. ҫ.. Рядовой. 1941 ҫулхи 
декабрьте хыпарсӑр ҫухалнӑ.

Тарасов Михаил Тарасович, 1906 ҫ. ҫ.. Рядовой. 1941 
ҫулхи ноябрьте хыпарсӑр ҫухалнӑ.

Трифонов Вячеслав Трифонович, 1914 ҫ. ҫ.. Рядовой. 
1942 ҫулхи мартӑн 8-мӗшӗнчи ҫапӑҫура вилнӗ. Смоленск 
облаҫӗнчи Гагарински районӗнчи Сорокино тата Рыльково 
ялӗсем хушшине пытарнӑ.

Фадеев Яков Фадеевич, 1905 ҫ. ҫ.. Рядовой. 1944 ҫулта 
хыпарсӑр ҫухалнӑ.

Федоров Данил Федорович, 1904 ҫ. ҫ.. Ҫара Ҫӗрпӳ 
районӗн ҫар комиссариачӗ урлӑ кайнӑ. Рядовой. 1942 
ҫулхи июльте хыпарсӑр ҫухалнӑ.

Федоров Егор Федорович, 1915 ҫ. ҫ.. Рядовой. 1941 
ҫулхи сентябрьте хыпарсӑр ҫухалнӑ.

Филиппов Николай Филиппович, 1919 ҫ. ҫ.. Рядовой. 
1942 ҫулхи январӗн 14-мӗшӗнчи ҫапӑҫура вилнӗ. Тверь 
(Калинин) облаҫӗнчи Андреапольски районӗнчи Величково 
ялӗнче пытарнӑ.

Фомин Владимир Фомич, 1917 ҫ. ҫ.. Рядовой. 1944 ҫулхи 
январӗн 7-мӗшӗнчи ҫапӑҫура вилнӗ. Ленинград облаҫӗнчи 
Всеволожск районӗнчи Черная Речка юхан шыв вӑрринче 
пытарнӑ.

Яковлев Иван Яковлевич, 1902 ҫ. ҫ.. Рядовой. 1941 ҫулхи 
сентябрьте хыпарсӑр ҫухалнӑ.

Яковлев Петр Яковлевич, 1904 ҫ. ҫ.. Рядовой. 1942 
ҫулхи августӑн 14-мӗшӗнчи ҫапӑҫура вилнӗ. Смоленск 
облаҫӗнчи Гагарин районӗнчи Носовые ялӗнче пытарнӑ.

Хушса ҫырни. Ку ентешсем пурте чӑвашсем пулнӑ. 
Вӗсене ҫара Красноармейски районӗнчи ҫар 
комиссариачӗ урлӑ илнӗ (урӑх ҫӗртен илнисене уйрӑммӑн 
палӑртса хӑвартӑмӑр). Икӗ ялтан пурӗ 136-ӑн тӑван 
килӗсене таврӑнайман. Ҫырӑвӗсем килме пӑрахнӑ, хӑшӗ- 
пӗри пирки нимӗнле хыпар-хӑнар та пулман. Вӗсене ҫапах 
та ашшӗ-амӑшӗ, мӑшӑрӗсем е савнӑ хӗрӗсем тем пекех 
кӗтнӗ, пурпӗр кӗтсе илеймен. Ҫывӑх ҫыннисемпе 
тӑванӗсем мӗн чухлӗ куҫҫуль юхтарман пуль. Ҫапла, мӗн 
чухлӗ хӗн-хур, терт-нуша илсе килчӗ иртнӗ хаяр вӑрҫӑ

пирӗн ҫӗр ҫине! Анчах та паттӑрсен пархатарлӑ ячӗ 
нихӑҫан та манӑҫмӗ, ӗмӗр-ӗмӗр пирӗн чӗресенче упранӗ!

3. Паттӑрлӑхӗ чун-чӗресенче упранать

Район ертӳлӗхӗ хӑй вӑхӑтӗнче парнеленӗ «Астӑвӑм» 
кӗнекен 4-мӗш томне (2006) типтерлӗн упратӑп. Вӑхӑтран 
вӑхӑта алла илсе, чылайччен пӑхса ларатӑп. Унта 
вӑрҫӑран Ҫӗнтерӳпе таврӑннисен хушамачӗсемпе ячӗсене 
тата ашшӗ ячӗсене кӗртнӗ. Акӑ, Еншик Чуллӑ ял 
тӑрӑхӗнчен фронтра пулнисен тӗлӗнче чарӑнатӑп. 
Уйрӑмах хам ҫуралнӑ Пысӑк Чуллӑ ялӗнчен тухнисем 
ҫывӑх.

Вӗсем халӗ пӗри те ҫук ӗнтӗ. Эпӗ чылайӑшне пӗлнӗ- 
курнӑ. Акӑ, сӑмахран, Маркел Антонович Антонова, 
Трифон Васильевич Васильева, Николай Георгиевич 
Георгиева, Андрей Данилович Данилова, Игнатий 
Дмитриевич Дмитриева, Данил Емельянович Емельянова, 
Гурий Ефремович Ефремова, Дмитрий Аркадьевич 
Ефремова тата ыттисене. Вӑрҫӑ вутӗнче паттӑрлӑхпа 
палӑрнӑскерсем, каярахпа мирлӗ ӗҫре тар тӑкнӑ. 
Аристарх Яковлевич Яковлев, калӑпӑр, чылай ҫул 
бригадир пулчӗ. Фронтра илнӗ наградӑсем ҫумне Ӗҫлӗх 
Хӗрлӗ Ялав орденӗ хушӑнчӗ унӑн. Манӑн пысӑк атте, 
Вячеслав Степанович Степанов, 1915 ҫулта ҫуралнӑскер, 
вӑрҫӑра аслӑ лейтенант, взвод командирӗ пулнӑ, шкулта 
ӗҫлерӗ, 1990 ҫулта ҫӗре кӗчӗ. Пысӑк аннепе -  Зоя 
Андреевна Степановапа (вӑл та вӑрҫӑра ҫапӑҫнӑ, 
пурнӑҫран 2016 ҫулхи ҫу кунӗсенче уйрӑлчӗ) - ывӑлпа хӗр 
ӳстернӗ, ывӑлӗ -  Виталий Вячеславович - полковника 
ҫитнӗ.

Ку списокрах маншӑн 
ҫывӑх тата икӗ ят та 
пур. Пӗри -  кукаҫи - 
Василий Яковлевич 
Яковлев, 1898 ҫулта 

ҫуралнӑскер, 
стрелоксен полкӗнче 
ҫапӑҫнӑ. Унӑн
асаилӗвне иртнӗ
ӗмӗрӗн 70-мӗш ҫулӗсен 
пуҫламӑшӗнче ҫырса 
илнӗччӗ. «Пуласлӑх - 
ҫӗннинче» теме
юрататчӗ.

Эпӗ ҫарта чухне, 1978 
ҫулта, куҫне хупнӑ вӑл. 
Тепри -  кукку - Алексей 
Васильевич Васильев 

(1921-1966). Рядовой, минометчик, 379 стрелковӑй 
полк пулеметчикӗ пулнӑ. Еншик Чуллӑри вӑтам шкулта 
тимленӗ, ӗҫ урокӗсене ирттернӗ.

Пирӗнпе кӳршӗри Георгий Иванович Иванова (1908- 
1966) лайӑх астӑватӑп, аттен амӑшӗпе пӗр ҫулхискер, 
ефрейтор пулса ҫапӑҫнӑ. Вӑрҫӑ суранӗсем унӑн пурнӑҫне 
самаях кӗскетнӗ.

Палланӑ-пӗлнӗ ҫынсем... Христофор Иванович Иванов 
рядовой, Алексей Капитонович Капитонов рядовой, 
Василий Константинович Константинов кӗҫӗн сержант, 
отделени командирӗ, Анатолий Лазаревич Лазарев 
сержант, Аркадий Павлович Павлов кӗҫӗн сержант,
отделени командирӗ, Иван Фед{

Сӑнӳкерчӗкре: кукаҫ - Василий 
Яковлевич Яковлев -  вӑрҫӑ хыҫҫӑнхи 
ҫулсенче.

Яковлевич Яковлев кӗҫӗн сержант, Сергей Алексеевич 
Ярков рядовой... Хӑшӗ-пӗрин пирки хӑй вӑхӑтӗнче район 
хаҫатӗнче те корресподенцисем пичетлерӗм. Хавхаланса 
ҫыраттӑм. Пирӗн хушӑра ҫук халӗ вӗсем. Анчах 
паттӑрлӑхӗ пурпӗр пирӗн чун-чӗресенче упранать. 
Ӗмӗрлӗхех!

4. Ӗҫлеме кӑна мар, савӑнма та пӗлеҫҫӗ

Юлашки вӑхӑтра ялсем кӑна мар, урамсем те хӑйсен 
уявӗсене йӗркелесе ирттерме пуҫларӗҫ. Акӑ, ҫак кунсенче 
ҫеҫ Еншик Чуллӑ ялӗнчи пысӑках мар Маркел тата 
Парковая урамсенче пурнӑкансемпе вӗсенчен тухнисем 
пӗрле пуҫтарӑнчӗҫ.

Кӗске справка. Маркел урамӗн ятне кунта пурӑннӑ М. 
Антонов паллӑ строителе сума суса панӑ. Хӑй вӑхӑтӗнче 
вӑл «Прогресс» колхозри 1-мӗш бригадӑри строительсен 
бригадине нумай ҫул ӑнӑҫлӑ ертсе пычӗ. Маркел 
Антоновичпа унӑн ӗҫтешӗсем (сӑмах май, манӑн атте -  
Михаил Данилович та, урам урлӑ пурӑннӑ Валерий 
Степанович та, кӳршӗри кум -  Семен Григорьевич та ҫак 
бригадӑрах вӑй хунӑ) мӗнле кӑна объект ҫӗклемен-ши? 
Тепӗр чухне вӗсем канмалли кунсемсӗрех тимленине эпӗ 
паянхи евӗрех астӑватӑп. Сӑмах май, тӑрӑшулӑхшӑн 
Маркел Антоновича 1986 ҫулхи августӑн 29-мӗшӗнчи 
Указпа «Ӗҫре палӑрнӑшӑн» медальпе наградӑланӑ. 
Ҫавӑн пек маттур ҫын ятне кунта пурӑнакансем урам ятне 
парса пулас ӑрусем валли упраса хӑварас тенӗ. Халӗ ҫак 
урамри уйрӑм 16 хуҫалӑхра 31 ҫын пурӑнать. Парковая 
урамри 12 килте вара (вӗсенчен те хӑшӗ-пӗри хӗл 
кунӗсенче хупӑнать, ҫу кунӗсенче каллех «чӗрӗлет») 23-ӗн

кун кунлаҫҫӗ. Ҫулӗсемпе чи асли -  Маркел урамӗнчи 
А.Яковлева. Анастасия Яковлевна 1933 ҫулхи августӑн 
22-мӗшӗнче ҫуралнӑ. Чи ҫамрӑкки вара Парковая урамри 
Иринӑпа Валерий Васильевсен ывӑлӗ -  Радмир -  вӑл ҫӗр 
ҫине пӗр уйӑх каялла кӑна килнӗ-ха. Ятлӑ-сумлӑ ҫынсем 
чӑннипех те чылайӑн ку урамсенче. Акӑ, Григорьевсенех 
илер. Христина Павловна -  шут ӑсти. Василий Петрович 
зоотехникра тӗрлӗ ҫӗрте тата чун-чӗрепе тимленӗ. Иртнӗ 
ӗмӗрӗн 60-70-мӗш ҫулӗсенче Аслӑ Чуллӑ ялӗн ҫыннисем 
хӑмла ҫитӗнтерессипе районта та, республикӑра та 
малтисен йышӗнче пулнӑ. А. Данилов бригадир куншӑн 
1966 ҫулта «Хисеп палли» ордена та тивӗҫнӗ. «Турчка» 
(ҫак ӗҫ хатӗрӗ евӗр пулнӑран ку урама ҫынсем ҫапла 
калаҫҫӗ) урамӗнчи А. Иванова, Р. Васильева, Л. Павлова, 
Л. Васильева, Е. Осипова, А. Павлов, В. Никитин «симӗс 
ылтӑн» туса илес ӗҫе сумлӑ тӳпе хывнӑ.

Тӑван ҫӗршывӑн 1941-1945 ҫулсенчи Аслӑ вӑрҫине, 
Афганистанри ҫапӑҫусене хутшӑннисем те пур.

Акӑ, А. Павлов, 20-ри взвод командирӗ, ҫамрӑк 
лейтенант 1944 ҫулхи февралӗн 2-мӗшӗнче Витебск хули 
ҫывӑхӗнчи хаяр ҫапӑҫусенчен пӗринче пуҫне хунӑ. 1943 
ҫулхи октябрӗн 18-мӗшӗнче Афанасий Павловича Хӗрлӗ 
Ҫӑлтӑр орденӗпе наградӑланӑ пулнӑ. Илеймен ӑна 
паттӑр. Вӑл 47 ҫул иртсен ҫеҫ салтакӑн тӑван килне ҫитнӗ. 
Кун пирки «Хыпар» хаҫатра А. Смолин поэт «Поэзин сӳнми 
ҫӑлтӑрӗ» статьяра ҫырса кӑтартнӑ, А. Павловӑн «Аса 
илӳсем» сӑввине те пичетленӗ. Афанасий Павловичӑн 
аппӑшӗсем -  Миропия тата Наталия Павловнасем -  ял 
хуҫалӑх производствинче ырми-канми вӑй хунӑ. Г. 
Георгиева, М. Павлова, А. Васильев, Г. Васильева тата 
ыттисем строительствӑра тимленӗ. (Сӑмах май, уявра ку

урам ҫыннисен иртнӗ тата хальхи пурнӑҫне сӑнлакан 
сӑнӳкерчӗксен стенчӗсемпе те паллашма май пулчӗ).

Маркел тата Парковая урамсенче пурӑнакансем 
праҫнике ниме мелӗпе хатӗрленнине те палӑртма 
кӑмӑллӑ: тирпей-йӗрке тунӑ, укҫа-тенкӗ пухнӑ, камӑн ку 
енӗпе мӗн тумаллине палӑртнӑ.

Уявӗ икӗ урам хӗресленнӗ ҫӗрти илемлӗ вырӑнта иртрӗ 
(тӳрех каламалла: вӑйлӑ-ӑ-ӑ!) Ҫакӑншӑн Парковая урамри 
И. Георгиевӑн кӗрӳшӗ -  Елчӗк районӗнчи Аслӑ Елчӗк 
ялӗнче ҫуралнӑ, халӗ Чӑваш наци конгресӗн спорт 
комитечӗн председателӗ, Раҫҫейри «Кӗрешӳ» 
федерацийӗн президенчӗ, чӑваш этнокультурин тава 
тивӗҫлӗ ӗҫченӗ В. Васильев уйрӑмах нумай вӑй хунине, 
паллах, никам та хирӗҫлеймӗ. Ҫавӑнпах праҫнике 
йӗркелесе пынӑ П. Петрова чи малтанах Виталий 
Петровича сӑмах пачӗ.

Вӑл пухӑннисем патне ЧНК президенчӗн Н. Ф. 
Угасловӑн ӑшӑ саламне ҫитерчӗ. «Ертӳҫӗсем килеҫҫӗ те 
каяҫҫӗ, анчах урамсем пурӑнаҫҫӗ», терӗ. Виталий 
Петровичпа пӗрле «Аксар» студи ертӳҫи А. Иванов-Аксар 
та (Алексей Васильевич Аттилла полководец тумне 
ӑсталаса тӑхӑннӑ) килнӗ. Вӑл чӑваш халӑхӗн историйӗпе 
кӗскен паллаштарчӗ, авалхи йӑлапа кӗлӗ ирттерчӗ.

Урамсен ҫыннисене Еншик Чуллӑ ял тӑрӑхӗн пуҫлӑхӗ 
А. Тихонова та саламласа ыр сунчӗ, уява йӗркелекенсене 
тав турӗ, «ялти ытти урамсен ҫыннисемшӗн эсир ырӑ 
тӗслӗх пулса тӑратӑр», терӗ. Альбина Владимировна 
Христина Павловнапа Василий Петрович Григорьевсене 
(ветерансене), нумай ачаллӑ Иринӑпа Валерий 
Васильевсен ҫемйине, урамсене тирпей-йӗрке тӑвассипе 
палӑрнӑ Ю. Николаева тата тата уявӑн маттур

йӗркелӳҫине В. Васильева Тав ҫырӑвӗсемпе тата 
Грамотӑпа чысларӗ.

Ку урамсенчен 3 педагог тухнӑ. Вӗсенчен пӗри -  Еншик 
Чуллӑри вӑтам шкул директорӗ Т. Беззубова. Татьяна 
Александровна ял историйӗ ҫинчен кӗскен каласа пачӗ, 
хӑй вӑхӑтӗнче кунта Кирук, Наҫтаҫ, Маркки хапхисем 
пулнине асӑнчӗ.

Пухӑннисем ҫӗре кӗнисене асӑнса пӗр минут хушши шӑп 
тӑчӗҫ.

Йӗркелӳ комитечӗ уява хатӗрленес ҫӗрте уйрӑмах 
палӑрнисене Дипломсемпе тата парнесемпе чысларӗ.

Уява Еншик Чуллӑри «Энжей» фольклор ушкӑнӗ 
(ертӳҫи -  ЧР культурӑн тава тивӗҫлӗ ӗҫченӗ Н. 
Никоноров) тата вырӑнти ҫамрӑк Е. Николаева юрӑҫ 
хӑйсен юррисемпе пуянлатрӗҫ.

Спорт вӑййисем те пулчӗҫ. Кӗрешӳҫӗсем тупӑшрӗҫ, 
«Сӗрен янӑ» чупура, ытти енре ватти-вӗтти те вӑй виҫрӗ, 
ҫӗнтерӳҫӗсем медальсене тивӗҫрӗҫ.

Уяв ҫӗрлечченех пычӗ. Унта пынисене тутлӑ шӳрпепе, 
шашлӑкпа, ытти апат-ҫимӗҫпе хӑналарӗҫ.

Юлашкинчен ҫакна палӑртса хӑварасшӑн. Культура 
ҫулталӑкӗнче иртекен ку евӗр уявсем пӗчӗк тӑван 
ҫӗршывшӑн, унӑн илемӗпе ҫыннисемшӗн 
мӑнаҫлантармаҫҫӗ кӑна мар, юратнӑ тӑрӑха упраса 
пурӑнма, тирпей-йӗркешӗн ҫине тӑма, ял, урам ҫыннисем 
хушшинчи туслӑха ҫирӗплетме чӗнеҫҫӗ.

«Ял пурнӑҫӗ» хаҫат,
2014 ҫулхи августӑн 1-мӗшӗ.

21



5. Аслӑ Чуллӑсем 

ҫумӑра пӑхмасӑрах савӑнчӗҫ

Унччен пилорама пулнӑ вырӑнта Аслӑ (Пысӑк) Чуллӑ ял 
уявӗ иртрӗ. Тӗллевӗ -  ял йӑли-йӗркине сыхласа 
хӑварасси, пӗчӗк тӑван ҫӗршыва юратса хисеплеме 
вӗрентесси, ҫамрӑк ӑрӑва патриотла воспитани парасси. 
Ӑна Тӑван ҫӗршывӑн Аслӑ вӑрҫинче Ҫӗнтерӳ тунӑранпа - 
70, района йӗркеленӗренпе 80 ҫул ҫитнине, ҫавӑн пекех 
Раҫҫейре -  Литература, Чӑваш Енре К. В. Иванов 
ҫулталӑкне паллӑ тунине халалларӗҫ.

1. Кӑштах историрен

Акӑ мӗн ҫырать В. Константинов хӑйӗн «Ял пурнӑҫӗ» 
хаҫат ҫумӗнче 1995 ҫулхи кӑрлач уйӑхӗнче тухнӑ «Трак 
тӑрӑхӗнчи ялсем» кӗнекин 9-10-мӗш страницисенче: 
«Пысӑк Чуллӑ -  Аслӑ Чуллӑ — Большие Челлы. Чуллӑ 
1719 ҫултах ял пулнӑ. Ӑна ӗҫмелли шыв ҫуккипе тата 
кӳршӗсемпе килӗштерсе пурӑнайман пирки Чумаш 
ялӗнчен куҫса ларнӑ ҫынсем пуҫарса янӑ текен халап 
ҫӳрет. Пысӑк Чуллӑра 1859 ҫулта 46 кил пулнӑ. Унта 131 
арҫынпа 137 хӗрарӑм пурӑннӑ. 1907 ҫулта пурӗ 523 ҫын 
шутланса тӑнӑ.

Ку тӑрӑхри ялсем ӗлӗк Хусан кӗпӗрнин Ҫӗрпӳ уесӗнчи 
Упи вулӑсӗнче пулнӑ. Пысӑк Чуллӑ вара авал Сӗве 
кӗпӗрнине кӗнӗ. Ҫӗрпӳ уесне унтан куҫарнӑ чухне Чуллӑ 
ялне Шупашкар уесӗнчен Ҫӗрпӗве кӗртнӗ. Мӗншӗн тесен 
Чуллӑпа Еншик ӗлӗк иккӗшӗ те пӗр ҫӗр общининче тӑнӑ».

1974 ҫулта Шупашкарта пичетлесе кӑларнӑ 
«Населенные пункты Чувашской АССР» словарь- 
справочникӑн 87-мӗш страницине вуласан, Пысӑк Чуллӑ 
ялӗ (ӑна Аслӑ Чуллӑ та теҫҫӗ) 1917 ҫултан Етӗрне, 1922 
ҫулхи июлӗн 1-мӗшӗнчен Ҫӗрпӳ уесӗсене кӗнине пӗлме 
пулать. Вӑл Упи вулӑсӗнче шутланнӑ. 1927 ҫулхи 
октябрӗн 1-мӗшӗнчен Ҫӗрпӳ, 1935 ҫулхи мартӑн 1- 
мӗшӗнчен Трак, 1940 ҫулхи августӑн 1-мӗшӗнчен 
Красноармейски, 1944 ҫулхи мартӑн 6-мӗшӗнчен Чурачӑк, 
1959 ҫулхи июлӗн 14-мӗшӗнчен Красноармейски, 1962 
ҫулхи декабрӗн 20-мӗшӗнчен Ҫӗрпӳ районне кӗнӗ. 1927 
ҫулхи октябрӗн 1-мӗшӗнче Еншик Чуллӑ ялсоветӗнче 
шутланнӑ.

Ман алӑра -  «Астӑвӑм» кӗнекен 4-мӗш томӗн иккӗмӗш 
пайӗ тата 5-мӗш томӗ. Пӗрремӗшӗнче темиҫе районти, ҫав 
шутрах Красноармейски районӗнчи те, Тӑван ҫӗршывӑн 
1941-1945 ҫулӗсенчи Аслӑ вӑрҫинчен таврӑннисен 
списокӗпе паллашма пулать. Пысӑк Чуллӑ ялӗнчен (238- 
240-мӗш стр.) унта 67 ҫын кӗнӗ (шел те, паянччен пӗри те 
пурӑнса ҫитереймен). «Орден -  за бой, орден -  за труд» 
корреспонденцире (239-мӗш стр.) Пысӑк Чуллӑра 1919 
ҫулта ҫуралнӑ, вӑрҫӑра пулнӑ, унтан таврӑнсан, нумай ҫул 
«Прогресс» колхоз бригадирӗнче тӑрӑшнӑ А. Я. Яковлев 
пирки каласа панӑ. Аристарх Яковлевичӑн сӑнне 
«Красноармейски районӗ» пайри тӗрлӗ тӗспе пичетленӗ 
сӑнӳкерчӗкре те курма пулать. Вӑл 2004 ҫулта ҫӗре кӗнӗ.

Ку списокра манӑн кукаҫ - Василий Яковлевич Яковлев 
(1898 -  1978) тата кукку -  Алексей Васильевич Васильев 
(1921 -  1966) пур. Иккӗшне те лайӑх астӑватӑп.

«Астӑвӑм» кӗнекен 5-мӗш томӗнче вара вӑрҫӑра, аманнӑ 
хыҫҫӑн госпитальсенче е нимӗҫсен лагерӗсенче вилнисен

списокӗ пур (296 -  298 стр.) Пысӑк Чуллӑран кунта 71 ят- 
хушамат (хӑшӗ-пӗри ҫемьеленме те ӗлкӗреймен вӗт-ха).

Пысӑк Чуллӑран (вӑл манӑн тӑван ял та) ят-сумлӑ 
ҫынсем сахалӑн мар тухнӑ. Ҫав шутра Л. А. Абрамов 
учитель те. 1888 ҫулта ҫуралнӑ. Унпа кӳршӗре пурӑннӑран 
Лука Абрамовича лайӑх астӑватӑп. Педагогика ӗҫӗнчи 
ӳсӗмсемшӗн ӑна Ленин орденӗпе (1950) наградӑланӑ. М.
А. Антонов строитель (1916-1995) ячӗпе, ав, ялти пӗр 
урам хисепленет. А. Д. Данилов хӑмлаҫӑ (1908 - 1973) ячӗ 
те хӑй вӑхӑтӗнче республикипех кӗрленӗ, 1966 ҫулта ӑна 
«Хисеп палли» орденпа чысланӑ. Ҫакӑн пирки 2005 ҫулта 
пичетленнӗ «Красноармейский район. Люди и судьбы» 
кӗнекен 33-мӗш страницинче те вуласа пӗлме пулать. Ҫак 
страницӑрах ялти А. Д. Дмитриев учитель пирки те кӗскен 
ҫырни пур. Кунти 37-мӗш страницӑра манӑн пӗрремӗш 
учительницӑна -  Т. Т. Ефремована асӑнни пур. Тамара 
Трифоновна мӑшӑрӗпе -  Дмитрий Ефремовичпа 11 ача 
ҫуратса ӳстернӗ, ҫын тунӑ. 1928 ҫулта ҫуралнӑ Э. Е. 
Игнатьева та педагогика ӗҫӗнче палӑрнӑ. Эльвира 
Ефимовна -  5-6-мӗш классенче вӗренекенсем валли 
ҫырнӑ «Чӑваш чӗлхи» учебник авторӗ. П. К. Лаврентьева 
(1961 ҫ. ҫ.) -  экономика ӑслӑлӑхӗсен кандидачӗ. Унӑн 
ашшӗ -  К. С. Степанов -  ялти пултаруллӑ ҫын, ученӑй 
агроном, пиччӗшӗ -  В. К. Степанов -  полковник. Виталий 
Степановпа Юрий Степанов та -  полковниксем. И. А. 
Канавичева -  Чӑвашрадио ӗҫченӗ. В. С. Филиппов (1950 ҫ. 
ҫ. ) тӗрлӗ маркӑллӑ тракторпа вӑй хурса «Чӑваш 
Республикин тава тивӗҫлӗ механизаторӗ» хисеплӗ ят 
илнӗ. Л. А. Голубевана 2002 ҫулта «Раҫҫей Федерацийӗн 
пӗтӗмӗшле вӗрентӗвӗн хисеплӗ ӗҫченӗ» ят панӑ. А. Я. 
Яковлев бригадир 1973 ҫулта Ӗҫлӗх Хӗрлӗ Ялав орденне,

А. И. Иванова сысна пӑхакан 1977 ҫулта «Ӗҫри 
хастарлӑхшӑн», строительсен бригадирӗ М. А. Антонов 
1986 ҫулта «Ӗҫре палӑрнӑшӑн» медальсене тивӗҫнӗ. Ял 
хуҫалӑхӗнче ырми-канми вӑй хунисен йышӗнче ялти вун- 
вун ҫынна асӑнма пулать.

2. Ҫумӑра пӑхмасӑрах савӑнчӗҫ

Кӑнтӑрла ҫитеспе пӗрӗхме тытӑннӑ ҫумӑр пӗр вӑйланчӗ, 
пӗр хӑватне чакарчӗ. Уява пуҫлама палӑртнӑ вӑхӑт -  15 
сехет -  тӗлне те чарӑнмарӗ вӑл. Йӗркелӳҫӗсем вара 
тепӗр ҫур сехетрен праҫнике тытӑнас, терӗҫ. Ара, «ҫут 
ҫанталӑкӑн усал ҫанталӑк ҫук», теҫҫӗ мар-и? Ҫумӑра 
пӑхмасӑрах юрӑ-ташӑ ӑстисем вӑйӑ картине тӑчӗҫ. Унтан 
уява Чӑваш наци конгресӗн президенчӗн физкультурӑпа 
спорт енӗпе ӗҫлекен канашҫи В. Васильев (сӑмах май, 
Виталий Петрович -  ку ял кӗрӳшӗ, хӑй - Елчӗк районӗнчи 
Аслӑ Елчӗк ялӗнчен) уҫрӗ.
- Иртнӗ ҫул ялти Маркел тата Парковая урамсен уявне 
ирттертӗмӗр. Ун чухне кӑҫал Пысӑк Чуллӑ ял уявне 
йӗркелеме калаҫса килӗшрӗмрӗр те. Ҫанталӑк кӑштах 
чӑрмантарать те -  мӗн тӑвӑн. Ял ҫыннисем пирӗн ӗҫлеме 
ҫеҫ мар, канса-савӑнса вӑй-хал пухма та пӗлеҫҫӗ, - терӗ 
вӑл.

Ятарласа ӑсталанӑ сцена ҫине район пуҫлӑхӗ В. 
Григорьев тата район администрацийӗн пуҫлӑхӗ А. 
Шестаков хӑпарчӗҫ.

- Ку евӗр уявсем ҫынсене пӗтӗҫтереҫҫӗ. Чӑваш халӑхӗ 
ӗлӗк-авалах нимелле ӗҫленӗ, пӗрлех савӑннӑ та, - терӗ 
Владимир Николаевич.

Андрей Владимирович та, Пысӑк Чуллӑсене пур 
кӑмӑлтан саламланӑ май, пӗр пулнине, пӗрле ӗҫленине 
тата савӑннине нимӗн те ҫитменнине палӑртрӗ.

Унтан Раҫҫей Федерацийӗн, Чӑваш Республикин тата 
Красноармейски районӗн Гимнӗсем янӑрарӗҫ.

Малалла Еншик Чуллӑ ял тӑрӑхӗн пуҫлӑхне А. 
Тихонована сӑмах пачӗҫ. Альбина Владимировна 
малашне ку вырӑнта спорт площадки пуласса шантарчӗ, 
ял праҫникне хатӗрленсе ирттерес ӗҫре пуҫарулӑх 
кӑтартнисене Тав ҫырӑвӗсемпе чысларӗ.
Уявра кунпа пӗрлех Еншик Чуллӑри вӑтам шкул 

директорӗ, район Пухӑвӗн депутачӗ Т. Беззубова, ку ял 
тӑрӑхне кӗрекен Шурка ялӗнче ҫуралнӑ, республикӑри 
почта ҫыхӑнӑвӗн управленийӗн ертӳҫинче вӑй хунӑ, 
кӑҫалхи Акатуйра «Красноармейски районӗн хисеплӗ 
гражданинӗ» ята тивӗҫнӗ С. Тимофеева, Шупашкарти 
«Трак ен» ентешлӗх ертӳҫи А. Львов (Алексей Николаевич 
ял ҫамрӑкӗсене волейболпа футбол мечӗкӗсем 
парнелерӗ), Чӑвашрадиора вӑй хуракан И. Канавичева 
редактор (Ираида Александровна, сӑмах май, ку ял ҫӗрӗ 
ҫинче выляса ӳснӗ) салам сӑмахӗсем каларӗҫ.

Район администрацийӗн пуҫлӑхӗ А. Шестаков чи 
маттуррисемпе пултаруллисен пӗр ушкӑнне, ҫав шутра ял 
старостине А. Григорьевана та (сӑмах май, Анфиса 
Алексеевна ҫемйипех уява хатӗрленме сумлӑ тӳпе хывнӑ) 
Тав ҫырӑвӗсемпе чысларӗ, малашне те ӳсӗмсем сунчӗ.

А. Шестаков ял старостипе А. Григорьевапа пӗрле

Сцена ҫинче вара вырӑнти «Энжей» ансамбльсӗр пуҫне 
(ертӳҫи -  ЧР культурин тава тивӗҫлӗ ӗҫченӗ Н. Никоноров) 
Чатукассинчи пултарулӑх ушкӑнӗ (ертӳҫи -  Еншик Чуллӑ 
ял тӑрӑхне кӗрекен Пӗрремӗш Ҫӗньялта ҫуралнӑ В. 
Николаева, Аслӑ Чуллӑ ял старостин А. Григорьеван 
йӑмӑкӗ), Еншик Чуллӑ вӑтам шкулӗн 6-мӗш класне куҫнӑ 
Никита Никитин, Е. Порфирьева (вӑлах уява йӗркелесе 
пычӗ) тата ыттисем юрлани, ҫамрӑк ташӑҫӑсем ташлани 
куракансен кӑмӑлне кайрӗҫ.

Ял ҫыннисем спортпа та туслӑ. Авӑ, кунти пӗртӑван 
Батраковсем кӑҫалхипе 10-мӗш хут волейбол турнирне 
йӗркелерӗҫ. Черновсем те хӑйсен парнисене ҫӗнсе 
илессишӗн ятарлӑ турнир ирттереҫҫӗ. ЧНК-н спорт 
комитечӗн председателӗ, Раҫҫейри «Кӗрешӳ» 
федерацийӗн президенчӗ, чӑваш этнокультурин тава

тивӗҫлӗ ӗҫченӗ В. Васильев ҫине тӑнипе (А. Шестаков 
Виталий Петровича район администрацийӗн Тав ҫырӑвӗпе 
чысларӗ) ку хутӗнче те волейболпа футбол ӑмӑртӑвӗсем, 
ытти вӑйӑсем иртрӗҫ.

Ал ӗҫ ӑстисем те чылайӑн пирӗн ялта. Акӑ, сӑмахран, 
Еншик Чуллӑри вӑтам шкул учителӗ П. Евграфов тата 
унӑн вӗренекенӗсем курава йывӑҫран касса кӑларнӑ 
япаласем тӑратнӑ. Наталия Григорьева, Светлана 
Яковлева, Ольга Григорьева, Светлана Михайлова, 
Валентина Васильева ҫыхнӑ-тӗрленӗ ӗҫсемпе те 
паллашма май пулчӗ. «Вот моя деревня, вот мой край» 
фотостенд ялти илемлӗ вырӑнсене сӑнларӗ. Пӗртӑван 
Батраковсен турнирӗсем пирки каласа паракан фотостенд 
умӗнче те нумайӑшӗ чарӑнса тӑчӗ.

Ялти хисеплӗ ватӑсенчен пӗринчен -  Анастасия 
Яковлевна Яковлеваран (вӑл 1933 ҫулхи августӑн 22- 
мӗшӗнче ҫуралнӑ) уяв пирки хӑйӗн шухӑш-кӑмӑлне 
пӗлтерме ыйтрӑм.

- Питӗ килӗшрӗ. Пӗр пулсан, темӗн те тума пултаратпӑр 
иккен. Мӗн чухлӗ ҫамрӑк пухӑнчӗ, авӑ. Ялӑн малашлӑхӗ 
пурах апла. Вӑл ӳссе-тӗрекленсе (ҫӗнӗ пӳрт-хуралтӑ 
хӑпартакансем тупӑнсах тӑраҫҫӗ) пырасса эпӗ те шанса 
тӑратӑп, - тулли кӑмӑлпа пӗлтерчӗ ӗҫ ветеранӗ.

Кун ҫумне урӑх нимех те хушса калаймӑн. «Ҫитес ял 
уявӗччен, Пысӑк Чуллӑсем!» темелли кӑна юлать.

3. Манӑн шухӑш

Ҫапла, кашни ялӑн хӑйӗн историйӗ, пултаруллӑ та 
хастар ҫыннисем, ку чухнехи хӗрӳ ӗҫ кӗввиллӗ кунӗсем. 
Мӗнпе сывлать-ха, пурӑнать-ха тӑван ял? Унӑн пурнӑҫӗпе

ҫыннисем ҫинчен районти «Ял пурнӑҫӗ» хаҫатра ҫине- 
ҫинех ҫырса кӑтартатпӑр. Пысӑк Чуллӑ ӳсӗм- 
ҫитӗнӗвӗсемпе савӑнатӑп.

Халӗ чылай ял хӑйӗн ҫуралнӑ кунне палӑртма вӑй 
ҫитерчӗ. Ку таранччен Аслӑ Чуллӑ ял уявне йӗркелесе 
ирттермен-ха. Халӗ, ав, тахҫанхи ӗмӗт пурнӑҫа кӗчӗ. 
Пултартӑмӑр вӗт! Тепӗр тесен, ыттисенчен мӗнрен кая!

Ҫуралнӑ тӑван кӗтес кун-ҫулне пирӗнтен кашнин 
пӗлмеллех. Хамӑрӑн асатте-асаннесен, атте-аннесен 
пархатарлӑ та ырӑ йӑли-йӗркине малалла аталантарса 
пымалла, ҫитӗнекен ҫамрӑк ӑрӑва вӗрентмелле. Вӗсем те 
тӑван яла манӑҫа ан кӑларччӑр, ӑна пуянлатса ҫӗнетме 
вӑй хуччӑр.

Районти «Ял пурнӑҫӗ» хаҫат, 
2015 ҫулхи автустӑн 7-мӗшӗ.

6. Тӑван ял историне хамӑр ҫыратпӑр

В. Константинов таврапӗлӳҫӗ хӑйӗн «Трак тӑрӑхӗнчи 
ялсем» (кӑрлач, 1995) кӗнекинче Еншик ялӗ пирки ҫапла 
ҫырать: «Тӗне кӗмен Еншик пуҫарса янӑ. Ҫак ял патӗнчи 
чи таса ҫӑлкуҫне Еншей теҫҫӗ. 1859 ҫулхи перепиҫре 57 
килте 146 арҫынпа 157 хӗрарӑм пурӑннӑ. 1989 ҫулта 720 
ҫын шутланнӑ, 332-шӗ -  арҫын. Халӗ 169 ҫемьере 744 ҫын 
пурӑнать».

Еншик Чуллӑ ял тӑрӑхӗ тӑратнӑ ӗҫлӗ хутсем тӑрӑх, 
иртнӗ ҫулхи январӗн 1-мӗшӗ тӗлне Еншик Чуллӑра ялан 
усӑ куракан хуҫалӑхсем -  205, вӗсенче 508 ҫын пурӑннӑ, 
дача евӗр усӑ куракан хуҫалӑхсем -  139.

«Населенные пункты Чувашской АССР» кӗнекере (ку 
словарь-справочник 1974 ҫулта Шупашкарта тухнӑ) Еншик

ялӗ 1917 ҫултан Етӗрне уесӗн Упи вулӑсне, 1922 ҫулхи 
июлӗн 1-мӗшӗнчен Ҫӗрпӳ вулӑсне, 1927 ҫулхи октябрӗн 1- 
мӗшӗнчен Ҫӗрпӳ, 1935 ҫулхи мартӑн 1-мӗшӗнчен Трак, 
1944 ҫулхи мартӑн 6-мӗшӗнчен Чурачӑк, 1959 ҫулхи июлӗн 
14-мӗшӗнчен Красноармейски, 1962 ҫулхи декабрӗн 20- 
мӗшӗнчен Ҫӗрпӳ районне кӗнӗ. Халӗ ку ял, пӗлетпӗр, 
Красноармейски районне кӗрет. 1964 ҫулхи апрелӗн 24- 
мӗшӗнчен ҫак ял Еншик Чуллӑ ялсовет (халӗ -  ял тӑрӑхӗ) 
тытӑмӗнче. «Астӑвӑм» кӗнекен 5-мӗш томӗнче (1999) 
Еншик Чуллӑ ялӗпе (294-296 стр.) иртнӗ вӑрҫӑран 55 ҫын 
таврӑнайманнине вуласа пӗлме пулать. Ҫак кӗнекен 4- 
мӗш томӗн иккӗмӗш пайӗ (2006) ҫирӗплетнӗ тӑрӑх, ку ялпа 
фронтран 60-ӑн килӗсене килнӗ. Шел те, паян вӗсенчен 
пӗри те пурӑнмасть.

Пӗлтӗр «Аслӑ Чуллӑсем ҫумӑра пӑхмасӑрах савӑнчӗҫ» 
фоторепортажра («Ял пурнӑҫӗ» хаҫатӑн 7. 08. 2015 ҫулхи 
59-мӗш номерӗ) ку ялти паллӑ ҫынсен ят-хушамачӗсене 
асӑннӑччӗ эпир. Паян вара Еншикрен тухнӑ маттурсене 
аса илӗпӗр. Кам пӗлмест пулӗ Вархуш Энжейпа Ю. 
Петров-Вирьял сӑвӑҫсене?! А. Васильев -  истори 
ӑслӑлӑхӗсен кандидачӗ. К. Захаров -  сӑрт-ту мастерӗ, 
Донецк облаҫӗнчи пӗр шахтӑра участок начальникӗ пулнӑ, 
III тата II степень Ӗҫ Мухтавӗн орденӗсене тивӗҫнӗ. В. 
Константинов учителӗн -  3 медаль. Г. Лаврентьев 
ракетӑпа космос комплексӗнче вӑй хунӑ, каярахпа -  
Мускав облаҫӗнчи Королев хулин пуҫлӑхӗн пӗрремӗш 
ҫумӗ. Е. Леонидовӑн Ӗҫлӗх Хӗрлӗ Ялав орденӗ, «Ӗҫре 
палӑрнӑшӑн», ытти медальсем пур. Владимирпа 
Александр Мироновсем -  пушар хуралӗн ят-сумлӑ 
ӗҫченӗсем. Ф. Миронов учитель -  Тӑван ҫӗршывӑн Аслӑ

вӑрҫин участникӗ, халӑха ҫутта кӑларас ӗҫ отличникӗ. В. 
Николаев (Лерий Еншик) «Коммунизм ялавӗ» хаҫатпа 
«Капкӑн» журналта тимленӗ, С. Элкер ячӗллӗ преми 
лауреачӗ. П. Павлова доярка «Хисеп палли» орден илнӗ.
В. Серафимов машинист-бульдозерист -  РФ тава тивӗҫлӗ 
мелиораторӗ, Ӗҫлӗх Хӗрлӗ Ялав орденӗпе икӗ хутчен 
наградӑланӑ, вӑл 1985-1990 ҫулсенче ЧАССР Аслӑ 
Канашӗн депутачӗ пулнӑ. А. Смирнов водителӗн ӗҫне 
ҫӗршыв Ӗҫлӗх Хӗрлӗ Ялав орденӗпе хакланӑ. В. Яковлев 
-  РФ Аслӑ сучӗн членӗ. Н. Яковлев -  шалти служба 
полковникӗ. Ку списока татах та тӑсма пулать. Ҫапла 
вӗсем Еншиксем!

Еншик Чуллӑсем уява тӗплӗн хатӗрленнӗ: пилорама 
пулнӑ вырӑнти стадиона йӗркене кӗртнӗ, ҫывӑхри кивӗ 
сарая пӑснӑ. Праҫник кунӗнче П. Евграфов вӗрентекен, О. 
Григорьевапа Н. Григорьева ӗҫӗсенчен, Л. Назарова 
ӳкерчӗкӗеенчен йӗркеленӗ курав ӗҫлерӗ. Еншикри 
Павловсен ҫемйи вара унта тӑварланӑ кӑмпа, компот, 
тӗрлӗ салатсем тӑратнӑ.

Еншик Чуллӑн 
ял тӑрӑхӗн 
пуҫлӑхӗ 
А. Тихонова 
Л. Назарована 
чыслать.



15 сехет иртсен вырӑнти тата район центрӗнчи юрӑҫсем 
вӑйӑ картине тӑчӗҫ. Уява йӗркелесе пыракан -  2009 ҫулта 
Еншик Чуллӑри вӑтам шкултан вӗренсе тухнӑ Роза 
Тихонова ял ҫыннисене сцена ҫывӑхнерех пыма 
йыхравларӗ. Пурте пӗрле «Асран кайми аки-сухи» юрра 
юрларӗҫ.

Еншик Чуллӑ ял тӑрӑхӗн пуҫлӑхӗ А. Тихонова праҫнике 
ӑшӑ та ырӑ сӑмахсемпе уҫрӗ.

- Тӑван яла тирпей-илем кӗртсе хастар ӗҫпе, ырӑ 
пурнӑҫпа пурӑнатпӑр. Савнӑ тӑрӑхра урам-ял уявӗ 
виҫҫӗмӗш хут иртет. Икӗ ялта пӗр команда йӗркеленни 
питех те савӑнтарать, - пӗлтерчӗ Альбина Владимировна.

Раҫҫей тата Чӑваш Республикисен Гимнӗсем янӑранӑ 
хыҫҫӑн вӑл Ҫурткассинчи Евдокимовсен, Еншикри 
Павловсен, Аслӑ Чуллӑри Степановсен ҫемйисене, ҫавӑн 
пекех С. Георгиева, Л. Назарована, В. Филиппова Тав 
ҫырӑвӗсемпе чысларӗ, Еншик Чуллӑри кану центрӗ 
ҫумӗнчи «Энжей» фольклор ушкӑнӗ маттуррисемпе 
пултаруллисене «Урамӗсем анлӑ, утма лайӑх» юрӑ 
парнелерӗ.

Район администрацийӗн пуҫлӑхне С. Молоткова сӑмах 
параҫҫӗ.

- Ку евӗр уявсем кирлех. Пӗрле пуҫтарӑнса шӑкӑл- 
шӑкӑл калаҫни, темиҫе ҫул пӗр-пӗрне курмасӑр пурӑннӑ 
хыҫҫӑн курнӑҫса сӑмахлани хӑйех мӗне тӑрать, - терӗ 
Сергей Львович. - Ҫак кунсенче ҫеҫ-ха Чӑваш Ен Пуҫлӑхӗ 
М. Игнатьев хутшӑннипе ҫур ҫул кӑтартӑвӗсене 
пӗтӗмлетрӗмӗр, малашлӑх тӗллевӗсене палӑртрӑмӑр. 
Урамсенчи ҫулсене тӑвассипе малалла ӗҫлемелле. 
Республика Правительстви пулӑшнипе кӑҫал 5 ҫул хута 
каять. Ҫитес ҫул тата иккӗ пулмалла.

Район администрацийӗн пуҫлӑхӗ те уява пушӑ алӑпа 
килмен. Вӑл та хастарсен пӗр йышне Тав ҫырӑвӗсем пачӗ, 
вӗсен шутӗнче Т. Беззубова, В. Чернов, Н. Никитина, С. 
Иванов, Ю. Дмитриев, П. Васильева, В. Филиппов, А. 
Филиппова, Ф. Семенова, К. Семенов пулчӗҫ. Г. 
Дмитриева, Т. Иванова, О. Тихонов, А. Григорьева тата А. 
Захарова вара ЧР муниципаллӑ йӗркелӳсен канашӗн 
Грамотисене тивӗҫрӗҫ. 45 тата 50 ҫул пӗр-пӗринпе 
килӗштерсе пурӑнакан ҫемьесене те чысларӗҫ уявра. 
Вӗсем -  Георгий Сергеевичпа Нина Макаровна 
Ивановсем, Григорий Григорьевичпа Римма Павловна 
Григорьевсем, Юрий Петровичпа Валентина Васильевна 
Никитинсем тата Алексей Владимировичпа Антонина 
Петровна Никитинсем.
Уява пуҫтарӑннисене ҫавӑн пекех Аслӑ Чуллӑ ялӗн 

кӗрӳшӗ -  Чӑваш наци конгресӗн спорт комитечӗн 
председателӗ, хастар та маттур Чӑваш халӑх ӑсчахӗ В. 
Васильев (Виталий Петрович спортӑн тӗрлӗ енӗсенче 
ҫӗнтернӗ А. Никитина, Д. Васильева, Н. Иванована, А. 
Павлована, Л. Васильевана ырларӗ. Сӑмах май, спорт 
ӑмӑртӑвӗсем татах та пулчӗҫ праҫникре. Яш-кӗрӗм 
волейболла, футболла вылярӗ. Красноармейскинчи 
ДЮСШ-ри П. Яковлевпа А. Тимофеев тренерсен 
вӗренекенӗсем бокс енӗпе кӑтартуллӑ вӑйӑсем 
ирттерчӗҫ), Аслӑ Чуллӑри С. Георгиев усламҫӑ, Еншик 
Чуллӑ вӑтам шкул директорӗ Т. Беззубова (Татьяна 
Александровна ял историйӗпе паллаштарчӗ, унӑн ӗҫре 
палӑрса мухтава тивӗҫнӗ ҫыннисем ҫинчен каласа пачӗ) 
саламларӗҫ.

Вилнисене асӑнса пӗр минут шӑп тӑчӗҫ Еншик 
Чуллӑсем.

Уяв чылая пычӗ. Унӑн илемне «Трак ен» халӑх 
фольклор ушкӑнӗ (ертӳҫисенчен пӗри -  ЧР культурӑн тава 
тивӗҫлӗ ӗҫченӗ Н. Никоноров), районти Культура ҫурчӗ 
ҫумӗнчи «Хавал», Еншик Чуллӑри «Энжей» ушкӑнсем 
пуянлатрӗҫ.

Уявра эпӗ те чылай ентешпе курса чун килениччен 
калаҫрӑм. Вӗсен шутӗнче хама вӗрентнӗ 91 ҫулхи С. 
Илларионова педагог, район администрацийӗнче пӗрле 
ӗҫленӗ В. Дмитриев (Еншик), кӳршӗсем -  Л. Ивановпа Г. 
Григорьев, Г. Макарова сӑвӑҫ (Аслӑ Чуллӑ), пӗр класра 
пӗлӳ илнӗ Н. Ефремовапа Т. Никифорова тата ыттисем 
те.

Ҫапла, Чӑваш Енти Ӗҫ ҫыннин ҫулталӑкне халалланӑ 
ҫулӑн ҫав кунӗнче Еншик Чуллӑ ял историне тепӗр ҫӗнӗ 
страница ҫырӑнчӗ. Историне вара ҫынсем тӑваҫҫӗ.

Районти «Ял пурнӑҫӗ» хаҫат, 
2016 ҫулхи августӑн 16-мӗшӗ.

7. «Телее шан, ӗҫлеме ан ман»

Ваттисен пурнӑҫ ҫинчен калакан сӑмахсем нумай. Акӑ, 
вӗсенчен хӑшне-пӗрне аса илтерес килет: «Пурнӑҫ 
пурӑнса ирттересси уй урлӑ каҫасси мар», «Пурнӑҫ сакки 
сарлака», «Пурнӑҫ тилхепине ҫирӗп тытас пулать», 
«Пурнӑҫ урапи пӗр вырӑнта тӑмасть» тата ытти те. 
Ҫулӗсемпе аслӑраххисем вӗсене татах та нумайрах 
пӗлеҫҫӗ.

Еншик Чуллӑ ялӗн кӑҫалхи уявӗнче пурнӑҫӑн анлӑ 
сукмакӗпе пӗр-пӗринпе шӑкӑл-шӑкӑл калаҫса ҫур ӗмӗр 
хушши пурӑнакан ҫемьесене те Тав ҫырӑвӗсемпе тата

парнесемпе чысларӗҫ. Наградӑсем панӑ май, район 
администрацийӗн пуҫлӑхӗ С. Молотков вӗсене ҫамрӑксене 
кӑтартакан ырӑ тӗслӗхшӗн пур кӑмӑлтан тав турӗ, 
малашнехи пурнӑҫра ырӑ сывлӑхпа вӑй-хӑват тата 
пархатарпа кил ӑшши сунчӗ. Ку ҫемьесем хушшинче 
Валентина Васильевнапа Юрий Петрович Никитинсем те 
пулчӗҫ. Хамӑр ял (Аслӑ Чуллӑ) тата акупа йысну пулнӑран 
вӗсен ҫемйине ҫав тери аван пӗлетӗп. Пуҫламӑш класс 
ачи кӑна пулнӑ пулсан та, хаклӑ ҫыннӑмӑрсем 
пӗрлешнине аван астӑватӑп.

Сӑнӳкерчӗкре: Валентина Васильевнапа Ю рий Петрович 
Никитинсем ял уявӗнче Тав ҫырӑвӗ илнӗ хыҫҫӑн.

Валентина Васильевна е хамӑрла - Валя аку ( вӑл - 
аннен йӑмӑкӗ) 1942 ҫулхи январӗн 1-мӗшӗнче ҫӗр ҫине

килнӗ. Амӑшӗ колхозра ӗҫленӗ пулнӑ, ашшӗ -  Василий 
Яковлевич -  Тӑван ҫӗршывӑн Аслӑ вӑрҫине хутшӑннӑ. Хӗр 
ҫулне ҫитсен, вӑл чылай вӑхӑт «Прогресс» колхоз 
правленийӗнче техслужащире ӗҫлерӗ. Ку хушӑрах 
хуҫалӑхри тӗрлӗ ӗҫсене хутшӑнчӗ. Каярахпа тӑван ялти 
сысна ферминче кочегарта тӑрӑшрӗ. Тепӗр тапхӑр 
фермӑрах арман авӑртрӗ. Кунтанах тивӗҫлӗ канӑва 
тухрӗ.

Юрий Петрович та -  Аслӑ Чуллӑсемех, 1939 ҫулхи 
сентябрӗн 2-мӗшӗнче ҫуралнӑ. 8 класс хыҫҫӑн инҫетри 
ҫерем ҫӗрсене уҫма тухса кайнӑ. Казахстанри 
«Октябрьский» совхозри 53-мӗш профтехучилищӗре анлӑ 
профильлӗ тракторист-машинист правине алла илнӗ. 
Инҫетре тӑватӑ ҫул вӑй хунӑ. «Прогресс» колхозра 
трактористра тимленӗ, фермӑра кочегар пулнӑ, асфальтпа 
бетон заводӗнче хуралҫӑра ӗҫленӗ. Халӗ -  тивӗҫлӗ 
канура.

Никитинсем икӗ ача -  хӗрпе ывӑл - ӳстернӗ. Коля Ҫӗрпӳ 
районӗнчи Молодежнӑй поселокри тимӗр алӑксем тӑвакан 
цехра ӗҫлет, Лариса хальлӗхе пӗчӗк ачисене пӑхать. 
Пилӗк мӑнук вӗсен. Ялтах пурӑнаҫҫӗ те, кашни кунах 
пӗр-пӗрне кураҫҫӗ. Хӗпӗртеҫҫӗ мӑнукӗсене курсан ӗҫ 
ветеранӗсем. Сад пахчи пуян вӗсен: улмуҫҫисем, груша, 
ҫырла йывӑҫҫисем ҫитӗнеҫҫӗ. Улма-ҫырлапа панулмирен 
татӑк тӑмаҫҫӗ кӗр кунӗсенче, хӗл валли те упрама 
хураҫҫӗ. Маларах Никитинсем выльӑх-чӗрлӗх те йышлӑ 
тытнӑ, халӗ чӑх-чӗп усранипех ҫырлахаҫҫӗ. Кил картипе 
пахча-анкартире ӗҫӗ пур пӗр самаях-ха. «Телее шан, 
анчах ӗҫлеме ан ман», - теҫҫӗ Валентина Васильевнапа 
Юрий Петрович.

36



Пурнӑҫра чи кирли - ҫемьере килӗштерни, тӑвансемпе 
хутшӑнни, ял-йышпа ҫураҫни. Шӑпах ҫавӑн пек ҫынсем 
вӗсем Никитинсем. Пурнӑҫӗнчи паллӑ пулӑм ячӗпе
вӗсене ырлӑх-сывлӑхпа вӑй-хӑват суннипе пӗрлех тӑван- 
пӗтене, хӑна-вӗрлене таса кӑмӑлпа йышӑнма пархатар, 
кунпа пӗрлех кил ӑшши, ачи-мӑнукӗсемпе савӑнса 
пурӑнма тӑнӑҫлӑх сунатӑп. Телейлӗ пулӑр, Валентина 
Васильевнапа Юрий Петрович!

8. «Тӑван ял сывлӑшӗ уҫӑрах та сиплӗрех»

Тӑван ялтан хакли ҫуках. Кирек ӑҫта пулсан та, хӑй патне 
йыхравлатех, илӗртетех вӑл. Пурте ҫапла шутлатпӑр. 
Пурте пушӑ вӑхӑт тупӑнсанах пӗчӗк тӑван ҫӗршыва 
васкатпӑр. Яла ҫитсен унӑн уҫӑ та сиплӗ сывлӑшӗпе 
киленетпӗр. Куҫ умӗнчен кайма пӗлмен вырӑнсене пӑхса 
тӑранаймастпӑр. Кашни ялӑн хӑйӗн ытарми илемӗсем. 
Манӑн тӑван ял -  Аслӑ Чуллӑ -  акӑ, хӑйӗн ҫырмисемпе, 
пӗвисемпе тата ватӑ йӑмрисемпе мухтанма пултарать. 
Урамӗсемпе утса тухатӑн та, ҫӗнӗ ҫуртсем ытларах та 
ытларах курӑнма пуҫларӗҫ. Ҫамрӑксем хӑпартаҫҫӗ вӗсене. 
Апла пулсан ял малашлӑхӗ пурах. Кирек епле ял та хӑйӗн 
ят-сумлӑ ҫыннисемпе мухтанма пултарать. Манӑн тӑван 
ял та ҫаплах.

Акӑ, ялти Маркел Антонов строителе хисеплесе унӑн 
ятне панӑ урамри Георгий Сергеевичпа Нина Макаровна 
Ивановсенех илер-ха. Пире ютах та тивмеҫҫӗ-ха -  атте- 
анне хутшӑнатчӗҫ аслӑраххисемпе. Хулара ӗҫлесе 
пурӑннӑскерсем, иртнӗ ӗмӗрӗн 90-мӗш ҫулӗсен вӗҫӗнче 
(ун чухне Георгий Сергеевичӑн амӑшӗ чирлекелеме 
пуҫӑннӑччӗ) яла куҫса килчӗҫ. Пурнӑҫа кунта майӗпен

йӗркелештерсе ячӗҫ вара: пӳрт-ҫурта, хуралтӑсене, 
пахча-анкартине юсаса ҫӗнетрӗҫ. Выльӑх-чӗрлӗх усрама 
тытӑнчӗҫ. Халӗ те тытаҫҫӗ: сурӑхсем, хур-кӑвакалӗ, чӑххи- 
чӗппи пур. Вӗлле хурчӗсем те пыл памасӑр тӑмаҫҫӗ. 
«Тӑван ял сывлӑшӗ уҫӑрах та сиплӗрех», - ҫирӗплетет кил 
хуҫи. Ҫапла пулмасӑр, тӗрӗс сӑмахсем.

... Георгий Сергеевич 1948 ҫулхи ноябрӗн 21-мӗшӗнче 
Аслӑ Чуллӑрах ҫуралнӑ. Еншик Чуллӑри вӑтам шкулта 11 
класс вӗренсе пӗтернӗ. Ҫарта пулнӑ, хӗсмете Тула хули 
ҫывӑхӗнчи ракета ҫарӗсенче ирттернӗ. Таврӑнсан, 
милици органӗсене ӗҫлеме кайнӑ. Ку хушӑрах Елабугӑри 
милици шкулӗнчен вӗренсе тухнӑ. Сержант Шупашкар 
хулинче каҫхи милиционерта, участковӑйра, аслӑ 
участковӑйра вӑй хунӑ. И. Н. Ульянов ячӗллӗ Чӑваш 
патшалӑх университечӗн историпе филологи факультетне 
кӳртӗм майпа вӗренсе пӗтернӗ хыҫҫӑн 1986 ҫулта Г. 
Иванова республикӑри шалти ӗҫсен министерствин 
аппаратне ӗҫлеме илнӗ. Малтанласа аслӑ инспекторта 
вӑй хунӑ. Каярахпа Чӑваш Енти мӗн пур участковӑйсемпе 
(323-ӗн пулнӑ вӗсем, кӑштахран йыш икӗ хут ӳснӗ) 
ӗҫлекен пай начальникӗн ҫумӗнче тӑрӑшнӑ. Унтанах 1997 
ҫулхи декабрӗн 30-мӗшӗнче милици подполковникӗ 
тивӗҫлӗ канӑва тухнӑ.

Нина Макаровна вара Комсомольски районӗнчи Хирти 
Мӑнтӑр ялӗнче ҫуралнӑ. Тӗп хуламӑрти тӗрлӗ столовӑйра 
поварта вӑй хурса тивӗҫлӗ канӑва кайнӑ. Ялти пӗр ӗҫ те 
ют мар уншӑн та -  тиркесе-туса тӑмасть пӗртте.

Сӑнӳкерчӗкре: Гэоргий Сергеевичпа Нина Макаровна 
чыслав хыҫҫӑн.

Вӗсем 1971 ҫул пуҫламӑшӗнче ҫӗнӗ ҫемье йӗркелесе 
ҫырӑннӑ. Икӗ ачана -  хӗрпе ывӑла - пурнӑҫӑн анлӑ ҫулӗ 
ҫине кӑларнӑ. Хӗрӗ -  Татьяна - ҫӗвӗҫӗ, Шупашкарта 
ӗҫлесе пурӑнать. Мӑшӑрӗпе икӗ ача ӳстернӗ, Александра 
аслӑ шкула хӗрлӗ дипломпа пӗтернӗ, халӗ -  
промышленноҫ тракторӗсем туса кӑларакан заводра 
тимлет, Перасковья техникумра вӗренет. Ывӑлӗ -  Дмитрий 
-  аслӑ пӗлӳллӗ, строительствӑра вӑй хурать, унӑн ачи - 2 
ҫул ҫурӑра. Хӗпӗртесе савӑнаҫҫӗ Иванов-аслисем 
ачисемпе тата мӑнукӗсемпе. Килсех ҫӳреҫҫӗ те, пушшех 
те.

Нумаях пулмасть иртнӗ Еншик Чуллӑ ял уявӗнче Георгий 
Сергеевичпа Нина Макаровнана, пӗрлешнӗренпе 45 ҫул 
ҫитнӗ май саламласа, район администрацийӗн пуҫлӑхӗ С.

Молотков Тав ҫыврӑвӗпе тата парнепе чысларӗ, юрату 
ҫулӑмне чыслӑн упраса пурӑнма ыр сывлӑхпа вӑй-хӑват 
сунчӗ. Мӗнех, ҫаплах пултӑр та!

9. Аслӑ Чуллӑсем пысӑк пӗве тума 
ӗмӗтленеҫҫӗ

Тӑван ял ҫыннисемшӗн хӗпӗртетӗп эпӗ. Ҫӗнӗ ҫулӑн 
малтанхи кунӗсенче вӗсем ырӑ пуҫару турӗҫ. Мӗн тетӗр- 
и? Халӑхпа ниме йӗркелерӗҫ Аслӑ Чуллӑсем, пысӑк пӗве 
тума ӗмӗтленеҫҫӗ.

Пӗве тенӗрен пур-ха вӑл кунта. «Маркки пӗви» теҫҫӗ ӑна. 
1950-мӗш ҫулсен варринче тунӑскер. Унтанпа ку пӗвене 
пӗрре те тасатман. Типсе ларма та пуҫланӑччӗ. Тавралла 
лартса ӳстернӗ йӑмрасем хӑрма-ҫӗрме, пӗвенелле ӳксе 
шыва варалама та тытӑннӑччӗ. Ҫавӑнпах Еншик Чуллӑ ял 
тӑрӑхӗн пуҫлӑхӗн А. Тихонован тата ял старостин А. 
Григорьеван пуҫарӑвне ырласа, Аслӑ Чуллӑсем пысӑк ӗҫе 
кӳлӗннӗ. Вӗсем, алла бензопӑчкӑсем тытса, йӑмрасене 
касса ваклама тытӑннӑ.

Альбина Владимировна чӗннипе пулса куртӑм ку 
вырӑнта. Ҫынсем чылайӑнччӗ - ҫамрӑксем ытларахчӗ. К. 
Семенов вара, 68 ҫулта пулсан та, килте ларас темен, 
хӑйне евӗр бригадир вӑл кунта. Вӑй хуракансене 
кӳрентерес килмерӗ -  пурин ят-хушаматне те ҫырса илтӗм. 
Акӑ вӗсем хастарсем: Л. Тихонов, Ф. Семенова, А. 
Александров, О. Тихонов, А. Тихонов, В. Чернов, А. 
Григорьев, В. Григорьев, А. Павлов, К. Васильев, Ю. 
Николаев, В. Николаева, В. Никитин, С. Ярков, Е. 
Васильева, Г. Иванов, Н. Иванова, К. Васильева, П. 
Беззубов, Р. Андреев, В. Васильев, С. Васильев, А. Фомин,

Н. Батраков, Р. Николаева, Е. Михайлова, Ю. Батраков, В. 
Батраков, Н. Павлов, Л. Синева, С. Георгиев, Ю. Иванов,
С. Николаев, П. Евграфов, Д. Иванов.

Спонсорсен йышӗнче -  райпон Еншик Чуллӑри лавкки, В. 
Петров хресчен фермер хуҫалӑхӗ, А. Григорьева, Ю. 
Георгиев, В. Филиппов, Л. Синева, Н. Иванов тата Ф. 
Семенова. Бензинпа О. Тихоновпа А. Тихонова 
тивӗҫтереҫҫӗ.

Хӑйсен ырӑ ӗмӗтне те уҫса пачӗҫ ял ҫыннисем. Вӗсем 
малтанхи пӗве вырӑнне тасатса пысӑкраххине тӑвасшӑн. 
Шыва кӗрсе тасалма, пулӑ ӗрчетме, канма ҫывӑхра 
ятарлӑ пӗчӗк ҫурт туса лартма ӗмӗтленеҫҫӗ Аслӑ 
Чуллӑсем. Пӗве вырӑнне тасатмашкӑн «ТУС» пӗрлешӳ 
филиалӗ -  строительство керамикин «КЕТРА» завочӗ 
пулӑшма пулнӑ. Унти карьер начальникӗпе А. 
Лаврентьевпа ҫыхӑнтӑм та, Анатолий Лаврентьевич ҫакӑ 
чӑнлӑхпа килӗшсе тӑнине ҫирӗплетрӗ. Хальлӗхе вара 
йывӑҫсенчен тасатса хӑватлӑ техника валли ӗҫ фрончӗ 
хатӗрлеҫҫӗ ял ҫыннисем. Вӗсен ырӑ ӗмӗчӗ пурнӑҫа 
кӗретех.

Районти «Ял пурнӑҫӗ» хаҫат, 
2016 ҫулхи январӗн 19-мӗшӗ.

10. Ырӑ йӑлана упрани —  аталану ҫӑлкуҫӗ

Еншик Чуллӑри вӑтам шкулта тӗрлӗ мероприятисем 
ҫине-ҫинех иртеҫҫӗ. Акӑ, хальхинче «Ӗҫ ҫынна илем 
кӳрет» ятпа тӗлпулу йӗркелерӗҫ. Ӑна Чӑваш Енри Ӗҫ 
ҫыннин, Трак енри Э. М. Юрьевӑн ҫулталӑкне, 
Чӑвашрадио 90 ҫул тултарнине халалларӗҫ.

Тӗлпулӑва ветеран-педагогсене — ку шкула 1965 ҫулта 
килнӗ, 1981— 1987 ҫулсенче директорта вӑй хунӑ, 
педагогикӑри ӗҫ стажне 48 ҫула ҫитернӗ РФ тата ЧР тава 
тивӗҫлӗ учительне Г. Андреевана, 40 ҫула яхӑн физика 
учителӗнче тӑрӑшнӑ ЧР тава тивӗҫлӗ учительне К. 
Афанасьева, Чӑвашрадион ача-пӑча передачисен 
редакторне Г. Вастрюкована (Галина Витальевна Муркаш 
районӗнчи Вомпӑкасси ялӗнче ҫуралнӑ), ҫак шкултан 
вӗренсе тухнисене — Чӑвашрадион музыка передачисен 
редакторне И. Канавичевана тата районти «Ял пурнӑҫӗ» 
хаҫатӑн ял хуҫалӑх, промышленность тата строительство 
пайӗн редакторне В. Данилова чӗннӗ. Хӑнасене 
вӗренекенсем ҫӑкӑр-тӑварпа, ҫӗкленӳллӗ юрӑпа кӗтсе 
илчӗҫ.

Сӑмах май, мероприятисен планӗн программипе 
килӗшӳллӗн, шкулта хӑйтытӑмлӑх кунӗ те пулчӗ. 
Учительсем вырӑнне аслӑрах классене ҫӳрекенсем 
йышӑнчӗҫ. 7-мӗш классем «Пирӗн ентеш — Ю. Петров 
(Вирьял) сӑвӑҫа - 80 ҫул» урок ирттерчӗҫ. Хӑйсен тепӗр
ентешне И. Канавичевана халалласа, «Илемлӗ тавралӑх 
чунра юрӑ-кӗвӗ ҫуратнӑ» фотостенд хатӗрлерӗҫ.

Тӗлпулӑва килнисене Т. Беззубова директор шкулпа 
паллаштарчӗ. Татьяна Александровна пӗлтернӗ тӑрӑх, 
халӗ вӗрентӳ учрежденине ҫывӑхри тӗрлӗ ялтан 55 ача 
ҫӳрет. Шкул ҫулӗчченхи ушкӑнра — тата 18 пепке, вӗсемпе 
«Ҫулталӑкри воспитатель-2016» районти конкурс 
ҫӗнтерӳҫи В. Макарова ӗҫлет. Хӑнасем ку ушкӑнра 
(пӗчӗккисем юрӑ парнелерӗҫ), 33-мӗш ҫул ачасене 
илемлӗхе курма, ал ӗҫне хӑнӑхтаракан П. Евграфов 
педагог тытса тӑракан декоративлӑ прикладной искусство 
музейӗнче, вӗренӳ пӳлӗмӗсенче, спортзалра пулса курчӗҫ.

Кунта директорта тимленӗ Г. Андреева ҫирӗплетнӗ тӑрӑх, 
ырӑ улшӑнусем куҫ умӗнчех, коллектив ҫитӗнӗвӗсем 
сумлӑ, район ертӳлӗхӗ те шкулӑн пурлӑхпа техника 
никӗсне ҫирӗплетме укҫа-тенкӗ парса пулӑшма ҫине 
тӑрать. Территорире илемлӗ чечексем ҫитӗнтереҫҫӗ, 
ачасен апатне йӳнетме пахча ҫимӗҫпе ҫӗрулми туса 
илеҫҫӗ. Хӑнасем хӑйсен шухӑшӗ-сӗнӗвӗсене ятарлӑ 
кӗнекере ҫырса хӑварчӗҫ.

Унтан пурте пӗрле акт залне пуҫтарӑнчӗҫ. Тӗлпулӑва Т. 
Беззубова директор уҫрӗ, тӗрлӗ професси ҫыннисемпе 
йӗркелекен мероприятисен пӗлтерӗшӗ пысӑккине, вӗсем 
пулас ӑрӑва ӗҫ ҫине ҫӗнӗлле пӑхма, вӑл е ку профессине 
тӗплӗн суйласа илме пулӑшнине палӑртрӗ.

Унччен кунта директор пулнӑ ят-сумлӑ Г. Андреева 
хӑйӗн сӑмахӗнче шкулӑн хальхи коллективӗн ӗҫне пысӑка 
хурса хакларӗ. Ганна Петровна поэзи тусӗ пулнине те 
пӗлтӗмӗр; вӑл хамӑрӑн ентешӗн — Ю. Семенов- 
Сементерӗн ҫамрӑк ӑрӑва халалланӑ пӗр сӑввине тата ыр 
кӑмӑллӑха палӑртса тӑракан тепӗр хайлава пӑхмасӑр 
вуларӗ.

Тӗлпулӑва район администрацийӗн пуҫлӑхӗн ҫумӗ- 
вӗрентӳ пайӗн начальникӗ С. Григорьева та хутшӑнчӗ. 
Светлана Анатольевна пухӑннисене Воспитатель, Учитель 
тата Аслӑ ӑру ҫыннисен кунӗ ячӗпе ӑшшӑн саламларӗ, Г. 
Андреевапа К. Афанасьев педагог-ветерансене район 
администрацийӗн Тав ҫырӑвӗсемпе чысларӗ.

Тӗлпулура ҫавӑн пекех К. Афанасьев ветеран-педагога, 
Чӑвашрадио ӗҫченӗсене — И. Канавичевапа (вӑл 1980 
ҫултанпа тимлет кунта) Г. Вастрюкована, районти «Ял 
пурнӑҫӗ» хаҫатӑн пай редакторне В. Данилова сӑмах 
пачӗҫ. Вӗсем иртнӗ вӑхӑтсене аса илчӗҫ, хӑйсен

коллективӗсен хальхи ӗҫӗ-хӗлӗпе паллаштарчӗҫ, пулас 
журналистсен — В, Тимофеевӑн, Д. Яковлевапа А. 
Данилован ыйтӑвӗсене хуравларӗҫ. Т. Беззубова 
директорпа ку должноҫра вӑй хунӑ Г. Андреева тӗлпулӑва 
хутшӑннӑ журналистсене Тав хучӗсемпе чысларӗҫ, ачасем 
вара вӗсене чӗрӗ чечексем пачӗҫ.

Тӗлпулу шкул ачисен концерчӗпе (ӑна музыка 
учителӗ Е. Порфирьева йӗркелесе пычӗ) вӗҫленчӗ.

10. Хыҫ сӑмах 

Ха1спӑ вулаканӑм!

Акӑ, эсӗ кӗнекен юлашки страницине вуласа ҫитрӗн. 
Килӗшрӗ-и унта ҫырни? Чун-чӗрене пырса тиврӗ-и? Тен, 
унти хайлавсемпе паллашнӑ хыҫҫӑн тӑван ял аса килчӗ 
пуль? Апла пулсан хамӑн тӗп тӗллевӗме пурнӑҫларӑм 
тесе шутлатӑп.

Чӑн та, тӑван ял евӗр хакли урӑх ҫуках-тӑр. Пӗчӗкле ӑша 
кӗрсе вырнаҫать те ҫакӑ, мӗн сывлӑш тухма пӑрахичченех 
пирӗнте упранать. Кирек ӑҫта пулсан та, кирек хӑш 
вӑхӑтра та асӑмран тухма пӗлмест вӑл. Ҫавӑнпах 
юрататпӑр та эпир ӑна. Тӑван ял ялан пурӑнтӑр, 
пуянлансах пытӑр, тетпӗр. Ҫакӑ вара пирӗнтен хамӑртан 
килет. Ялтан тухнӑ кашни ҫынран. Ку чӑнлӑха пурин те 
асрах тытасчӗ. Ҫапла мар-и-ха, ентешӗмсем! Апла пулсан, 
тӑван ялта тӗл пуличчен!

11. Усӑ курнӑ литература

Красноармейски, 1995.

4. «Ял пурнӑҫӗ» хаҫат. 1976-2016 ҫулсем.

Николай Ершов 

Иксӗлми сан пултарулӑх

Викгор Данилов-Тавкил ҫыравҫӑна, 
60 ҫулхи юбилейӗпе ырӑ сунса

Эс ялан хаваслӑ чунлӑ,
Ҫепӗҫ - кӑмӑлу.
Тӑван ял сан -  Аслӑ Чуллӑ,
Вӗҫӗм кӑмӑл ту.
Ун ятне куллен ҫӗкленӗ -  
Мухтанмаллӑх пур.
Чыс илмешкӗн ӗмӗтленнӗ -  
Хисепне те кур.
Ун ҫинчен мӗн чухлӗ тухнӑ 
Тӗрлӗ асилӳ...
Куҫ умне сахал-и тухнӑ 
Ҫуратнӑ килӳ.
Тахҫанах тӗллев сан пурччӗ -  
Ҫирӗп ӗненӳ...
Акӑ, халь кун ҫути курчӗ 
Сумлӑ кӗнекӳ.
Пултӑр-и ҫуралнӑ ялшӑн 
Чӑн паха парне.
Вӑл та панӑ-ҫке-ха саншӑн 
Хӑй пархатарне.
Кашни ҫыншӑн пурнӑҫ хаклӑ,
Ӗмӗр -  иккӗ мар.
Кун-ҫулу пулсассӑн чаплӑ -  
Хӑрмӗччӗ тымар.
Пултаруллӑ эс паян та,
Пикенсех ҫыран...
Пурлӑху ҫине таян та -  
Ӳсӗм ту ыран!..

Гурий Дубров
Ыр пил панӑ Мӑн Ҫавал

Виктор Михайлович Данилов журналиста 
60 ҫулхи юбилейӗпе ырӑ сунса саламланӑ май

Эх, илемлӗ Еншик Чуллӑ! -  
Пулчӗ май ҫитсе курма.
Ҫыннисем те ырӑ чунлӑ,
Епле савӑк пурӑнма!
Ҫак ялта кун ҫути куртӑн,
Данилсенӗн йӑхӗнче.
Чуллӑ шкулӗнче ӑс пухрӑн -  
Саншӑн ирӗк ҫут тӗнче!
Чуллӑ ҫӗрӗ анлӑ, сумлӑ 
Сарӑлса выртать таҫтан.
Кунта эсӗ ҫунат сарнӑ,
Ыр пил панӑ Мӑн Ҫавал.
Ӳссе ҫитӗнтӗн, яшлантӑн,
Тытрӑн ҫул тӗп хулана.
Ик дипломлӑ эсӗ пултӑн, - 
Ҫивӗчлетрӗн ӑс-тӑнна.
Вӑтӑр ҫул хушши янрарӗ 
Сассу санӑн эфирта.
Трак ен халӑхӗ итлерӗ 
Кунсерен ҫӗн хыпара.
Академик ячӗ сумлӑ -  
Халӑх панӑ чыс-хисеп.
Чӑннипех, кӑмӑл сан уҫӑ! -  
Ҫут малашлӑх пехиллет.
Тӑван «Ял пурнӑҫӗ» хаҫачӗ 
Танлаштарчӗ хӗрӗхпе.
Иксӗлми чӗре апачӗ -  
Пурӑнатӑн хисепре!
Мӑшӑрпа тату пурнатӑн -  
Виҫ ача та пилӗк м(ӑ)нук.
60 ҫул патвар утатӑн,
Кун кунлатӑр хастар чун 

Виктор Михайлович Данилое
1957 окдхи феаралӗи 24-мӗшӗнчв 
Красиоармвйски райомӗичи 

РФ тата ЧР ж урналистсвм Союэӗсвм Хисвп 
шрамотисвмпв СЮ15) иаврадалаиӑ.

“9сир юратиӑ юрАжмГ (1992), "Ялам юрлать чӑраГ (1994) 
ю рӑкӗивкисвив пухса кӑларакансвнчви пӗри. “ТраквкГ  

